
I dizajnuar që të nxisë përjetimin e Ramazanit, ky libër 

simpatik është festim i përditshëm i muajit të agjërimit tek 

Muslimanët.  

Rapsodi Ramazani është një përzierje e këndshme e 

poezive, lutjeve, dhe ajeteve Kuranore, të përshtatura në 

një aventurë ditore të përkushtimit shpirtëror. 

Çdo ditë fillon me një paragraf Kurani, i cili pasohet me 

një nga hadithet e të Dërguarit a.s. Libri vazhdon me një 

poezi energjike dhe përfundon me një lutje të fuqishme. Ky 

libër i vogël është një frymëzim i madh sepse ofron gëzimin 

e Ramazanit si një delikatesë e rrallë për lexuesin. Është e 

sigurtë se ky libër do të josh shijen tuaj shpirtërore dhe do 

t’i japë nuancë përvojes suaj të Ramazanit. 

Linda iLham Barto është autore dhe ilustratore nga 

Karolina Veriore. Mes veprave të saja janë edhe: Backpacks 

full of love (Çantat e shpinës plot dashuri), botuar nga 

Zakat Foundation; Where the Ghost Camel Grins (Ku 

buzëqesh fantazma e devës); dhe The Bible and the Quran 

at the Edge of Renaissance: A Judeo-Christian-Muslim 

Compass to a World of Peace, botuar nga Mill City Press 

(Bibla dhe Kurani në skaj të Renesancës; Busulla Hebreo-

Krishtero-Muslimane për një botë paqësore. Ajo është një 

nga autoret e Islam our Choice (Islami zgjedhja jonë) nga 

botuesi Amana. 

HYRJE 
 

Qëllimi i agjërimit është shumë më i madh sesa thjeshtë 

të privuarit nga ushqimi dhe pijet, sikurse që qëllimi i lutjes 

është më i madh sesa thjeshtë kryerja e një rituali. 

Përmirësimi i sjelljes së individit, mësimi i vetëdisiplinës, 

dhe komunikimi me Allahun (I bekuar dhe i lavdëruar qoftë 

Ai), janë kërkesa që njeriu duhet t’i synojë t’i arrijë në 

mënyrë të vetëdijshme në këtë muaj. 

Profeti Muhamed (paqja dhe bekimet e Allahut qofshin 

mbi të) ka thënë: “Disa njerëz që agjërojnë nuk fitojnë asgjë 

nga agjërimi i tyre përpos urisë dhe etjes, dhe disa njerëz 

që falen natën, nuk marrin asgjë nga Namazi i tyre pos 
mungesës së gjumit.”1 

Të shkruarit tim për Ramazanin është mënyra se si unë 

marrë nga ai më shumë sesa urinë, etjen dhe mungesën e 

gjumit. Insha’Allah shkrimi im do t’i shtojë një grimë 

aventurë përvojës së lexuesëve në Ramazan, ashtuqë 

vështirësitë e agjërimit të mund të harrohen në rreshta të 

një rapsodie. Për lexuesin jomusliman, kjo është një 

mundësi e madhe që ta vizitojë Islamin nga brendësia e 

zemrave të adhuruesëve. Në vend që të lexoni vetëm për 

Islam, ju ftojmë që të merrni pjesë në një aventurë të plotë 

Islame. 

Në një hadith të njohur thuhet: “Ramazani është muaj 

fillimi i të cilit është mëshirë, mesi i tij është falje, dhe 

përfundimi i tij është lirim nga zjarri.” Faza e parë e 

përvojës së agjërimit sjell shpëtim dhe mëshirë. Kur një 

person në mënyrë të vetëdijshme syon devotshmërinë, 

mëshira e Allahut do t’i jepet atij besimtari në çfarëdo 

gjendje në të cilën ai është. Vetëm me mirësinë dhe 

mëshirën e Tij na falen gjynahet dhe rigjallërohemi 

shpirtërisht. 

 

Kur mendja e vetëdijshme është në nënshtrim të plotë, 

ndërdija e pason atë menjëherë. Duke qenë agjërueshëm, 

prirja mëkatare e besimtarit frenohet nga dominimi i 

Allahut mbi vetëdijen dhe shpirtin e tij, dhe vetëm kështu 

besimtari fillon ta fitojë faljen dhe sigurinë e shpëtimit. 

Përfundimisht, kur besimtari e ka nënshtruar plotësisht 

veten e tij, mendjen, trupin dhe shpirtin-Ramazani ndihmon 

në formësimin e besimtarit në rob të Allahut në çdo aspekt 

të jetës së tij. Robi i Allahut jeton sipas urdhërimeve të 

Allahut (të Bekuar), dëshmon për Allahun me fjalë dhe me 

vepra, duke u bërë i besueshëm dhe i përgjegjshëm ndaj 

burimeve natyrore dhe bekimeve materiale, duke 

respektuar trupin e tij (i cili me të drejtë i përket Allahut), 

duke jetuar një jetë të shëndetshme dhe produktive. 

Me këtë përkushtim aktiv dhe të plotë ndaj Allahut, 

besimtari do ta fitojë kënaqësinë e Allahut dhe pastaj do të 

shpërblehet me arritjen madhështore, e cila është shpëtimi 

nga zjarri i Xhehnemit dhe hyrja në Xhenet. 

Në secilën prej lutjeve ditore të Ramazanit, ofrohet një 

kënaqësi Ramazani me shije qershie, ashtuqë secila ditë e 

Ramazanit të aromatizohet me një aromë hyjnore. Ramazani 

është rigjallërim i tendës së Muslimanit-duke qenë kështu 

tenda sinonim i vetmisë dhe kujdesit që na mbështjell 

secilin nga ne si mantel. Le të jetë Aventura juaj e 

Ramazanit e tillë që të ju freskojë me furnizimin e Parajsës 

dhe që ju veshë me dritën brilante të mirësisë së Allahut! 

UDHËZIMI                            Dita e 1-ë 

 

 

O besimtarë! Ju është urdhëruar agjërimi, ashtu si u ishte 

urdhëruar atyre para jush, që të mund të ruheni nga të këqijat. 

Agjërimi zgjat disa ditë, por, nëse ndonjëri prej jush është i 

sëmurë ose duke udhëtuar, le të agjërojë aq ditë sa i ka prishur 

në ditët e tjera pas. Ata që kanë vështirësi për të agjëruar, 

duhet të ushqejnë si shpagim nga një të varfër për çdo ditë 

agjërimi. E, nëse ndonjëri jep më shumë se kaq, kjo është edhe 

më mirë për të. Por, agjërimi juaj është më i dobishëm, në qoftë 

se e dini. 

Muaji i Ramazanit2 është ai, në të cilin ka zbritur Kurani, 

që është udhërrëfyes për njerëzit, plot me shenja të qarta për 

rrugën e drejtë dhe dallues (i së mirës nga e keqja). Pra, kushdo 

nga ju që dëshmon këtë muaj, le të agjërojë! Sa i përket atij që 

është i sëmurë ose gjendet në udhëtim e sipër (le të agjërojë më 

vonë) aq ditë sa nuk i ka agjëruar. Allahu dëshiron që t’jua 

lehtësojë dhe jo që t’jua vështirësojë. Ai dëshiron që të 

plotësoni numrin e ditëve të agjërimit dhe që ta madhëroni 

Allahun (në fund të agjërimit), për shkak se ju ka drejtuar në 

rrugë të drejtë e që ta falënderoni Atë. 

Marrë nga sureja Bekare (Lopa) 2:183-185 

 

I Dërguari i Allahut (paqja qoftë mbi të) ka thënë: “Kur 

vjen muaji i Ramazanit, hapen dyert e Xhenetit, mbyllen 

dyert e Xhehenemit, dhe lidhen djajtë.’’ 

Bonbona çokollate na joshin me premtimet e tyre më të ëmbla 

Për një gjë mrekullisht të shijshme 

Me një kafshatë bonbon, gjuha mirëpret plot dëshirë 

Kremin e mbushur me qershi dhe lëngun që rrjedh për ta pirë. 

Ramazani është ëmbëlsirë - qershi hyjnore 

zhytur në Shkrimin e Shenjtë që urdhëron devotshmëri. 

Por deri sa ta shijojmë - nuk e përjetojmë befasinë e Ramazanit 

gjithë kremi në mes janë bekimet e tij. 

 

 

Bismilah3, elhamdulilah 

 

 

O Allah, në këtë ditë të parë të Ramazanit, ji në mendjen 

time dhe në shpirtin tim. Më furnizo me furnizim shpirtëror, 

dhe më dhuro forcë, qëndrueshmëri dhe paqe në mendje. 

Më fal, më pastro, dhe bëje agjërimin tim të pranuar tek Ti. 

 

Dhurojua paqen, mirësinë dhe mëshirën tënde të gjithë 

besimtarëve Muslimanë të përfshirë në këtë aventurë 

Ramazani. Nëse Ti je i kënaqur, frymëzoje Umetin të jetë 

shembull i mirë në jetën e përditshme, ashtuqë ta 

reflektojmë madhështinë tënde më mirë. 

 

I lartësuar je Ti o Allah! Amin. 

SIGURIA                                           Dita e 2-të 

 

Kur robërit e Mi (besimtarë) të pyesin për Mua, (thuaju 

se) Unë jam afër, i përgjigjem lutjeve të lutësit, kur ai më lutet 

Mua. Prandaj, le t’i përgjigjen thirrjes Sime dhe le të më besojnë 

Mua, për të qenë në rrugë të drejtë. 

Tani është e lejuar për ju që, gjatë netëve të agjërimit, të 

shkoni me bashkëshortet tuaja. Ato janë petk për ju e ju jeni 

petk për ato. Allahu e di mirë se ju e keni mashtruar veten (duke 

shkuar me gratë para se të zbriste lejimi), por Allahu e ka 

pranuar pendimin tuaj dhe jua ka falur gabimin.  

Prandaj, ju lejohet bashkimi me bashkëshortet tuaja dhe 

tani kërkoni atë që ka caktuar Allahu për ju. Dhe hani e pini 

derisa të dallohet fija e bardhë (bardhësia) e agimit nga fija e 

zezë (errësira e natës), pastaj plotësojeni agjërimin derisa të 

bjerë mbrëmja.  

Mos iu afroni atyre (bashkëshorteve) gjatë kohës kur 

mbylleni për adhurim në xhami! Këta janë kufijtë e Allahut, 

prandaj mos iu afroni atyre! Kështu, pra, Allahu ua shpjegon 

njerëzve urdhëresat e veta, që ata të ruhen nga të këqijat. 

 

Marrë nga sureja Bekare (Lopa) 2: 186-187 

I Dërguari (paqja qoftë mbi të) ka thënë: “Agjërimi 

është mbrojtje (nga Djalli). Kur dikush agjëron, ai/ajo 

duhet t’i shmangë marrëdheniet intime me bashkëshorten 

e tij, ose bashkëshortin4 e saj, dhe nuk duhet të sillet 

pahijshëm apo pa maturi. Nese dikush grindet me të ose 

është i dhunshëm ndaj tij/saj, ai, ose ajo duhet të thotë 

dy herë: ‘Unë jam agjërueshëm.” 

Profeti (paqja qoftë mbi të) ka shtuar: “Pasha Atë në 

dorën e të Cilit është shpirti im, aroma e gojës së 

agjëruesit është më e mirë tek Allahu sesa ajo e miskut.” 

 

 

{Allahu sqaron}: Ai ose ajo e ka lënë ushqimin, pijen dhe 

dëshirat për hir Timin. Agjërimi është vetëm për Mua, 
kështuqë unë do të shpërblej për të.5 

O Allah bëje perin e bardhë të këtij agimi, që gjendet 

brenda Kuranit Tënd t’i shfaqet shpirtit tim dhe të më 

ndihmojë të ngritem kah plani Yt hyjnor. 

Sikur dielli që noton në rrezet e tij në një përcaktim final, 

bëj që edhe unë të eci njësoj me devotshmëri në këtë jetë 

Dhe mos më lë të bie në errësirë të saj. 

Më bëj të nënshtruar ndaj rregullave tua në këtë botë 

plot pasiguri. Më lër të lirë të ngritem pakufishëm në virtyte 

tek Ti! 

Bismilah, Elhamdulilah 

 

O Allah, në këtë ditë të dytë të Ramazanit, eja pranë meje, 

dhe më sjell mua pranë Teje. Gdhendi urdhërat e tua brenda 

zemrës time; shkruaje fjalën Tënde në shpirtin tim. Fshij 

mëkatet e mija, dhe mbuloi shenjat e tyre me mirësinë 

Tënde. 

 

Dhurojua paqen, mirësinë dhe mëshirën tënde çdo mëkatari 

të penduar. Nëse Ti je i kënaqur, frymëzoje Umetin të jetë 

shembull i jetës së Profetit Muhamed (paqja qoftë mbi të) 

ashtuqë jomuslimanet ta shohin vlerën e jetës sipas Islamit. 

 

I lartësuar je Ti o Allah! Amin. 

DEVOTSHMËRIA                           Dita e 3-të 

 

Thuaj: “Kush ju ushqen nga qielli dhe Toka? Kush mundëson 

të dëgjuarit dhe të parët? Kush mund të nxjerrë të gjallën nga e 

vdekura dhe të vdekurën nga e gjalla? Kush i drejton gjërat?” 

Ata do të thonë “Allahu”. E ti (o Muhamed) thuaj: “Atëherë, 

përse nuk e keni frikë Atë?” 

Ky është Allahu, Zoti juaj i vërtetë. E çfarë ka pas së vërtetës, 

përveç humbjes? Atëherë, përse largoheni? 

Kështu përmbushet fjala e Zotit tënd ndaj atyre që bëjnë 

çrregullime; se, me të vërtetë, ata nuk besojnë. 

Thuaj: “A ka ndër idhujt tuaj ndonjë që mund të fillojë krijimin e 

pastaj ta përsërisë?” Thuaj: “Allahu e fillon krijimin dhe pastaj 

e përsërit atë! Prandaj, si largoheni (nga e vërteta drejt së 

kotës)? 

 

Marrë nga sureja Junus 10: 31-34 

 

Profeti (paqja qoftë mbi të) ka thënë: “Kushdo që nuk 

ndalon së thëni dëshmi të rrejshme, gënjeshtra dhe vepra 

të tjera të këqija, nuk ka asgjë nga agjërimi i tij për t’i 

ofruar Allahut, përpos shmangjes ndaj ushqimit dhe 

pijes.6 

Më rrëmbe mua, Ramazan;  

le të më mbështjellin krahët e tu të mugët. 

Depërto në mendjen time, në trupin tim 

Depërto në shpirtin tim ashtu butësisht. 

Me kafshatat hyjnore të ushqimit shpirtëror më ushqe plotësisht. 

Më frymëzo në çastin e duhur me pëshpërimë poezie,  

Më jep për të pirë, pastaj nga Uji i Jetës dhe shuaje etjen time. 

Një Zot është, dhe nuk ka tjetër pos Tij 

Le ta gjejnë prehjen tek Ajo fytyrë edhe sytë e mi! 

 

 

 

Bismilah, Elhamdulilah 

 

O Allah, në këtë ditë të tretë të Ramazanit, forcoje aftësine 

time që ta dëgjoj të vërtetën dhe ta shoh të mirën. Mos më 

rreshto me të padëgjueshmit, por më vendos mua njëherë e 

mirë në mesin e punëmirëve me të cilët Ti je i kënaqur. 

 

Dhuroju paqen, mirësinë dhe mëshirën tënde të gjithë atyre 

që janë sprovuar mendërisht dhe njerëzve më të meta të 

cilët nuk kanë mundësinë intelektuale për ti kuptuar të 

vërtetat e Tua.Nëse Ti je i kënaqur, frymëzoje Umetin tënd 

të formojë programe ditore për ti pasuruar jetët e njerëzve 

me të meta. 

 

I Lartësuar dhe i pa të meta je Ti o Allah! Amin. 

PËRSOSURIA                                   Dita e 4-të 

 

Allahu ka shpallur Fjalën më të bukur (Kuranin) në formën 

e një libri, pjesët e të cilit i ngjasojnë njëra-tjetrës dhe përsëriten. 

Prej tij u rrëqethet lëkura atyre që i frikësohen Zotit të tyre e, 

mandej qetësohen lëkura dhe zemrat e tyre, kur përmendet 

Allahu. Ky Libër është udhëzim i Allahut. Nëpërmjet tij Allahu 

udhëzon kë të dojë. Ndërsa atë që Allahu e shpie në humbje, 

s’mund ta udhëzojë kush.7 

Vërtet, Ne u kemi sjellë njerëzve shembuj në këtë Kuran 

për çdo gjë, për t’ua vënë veshin. Ne e kemi shpallur Kuranin në 

gjuhën arabe dhe pa asnjë kundërthënie, me qëllim që ata ta 

ruajnë veten nga e keqja. 

Dëgjojeni këtë shembull që ka sjellë Allahu! Janë dy 

njerëz: njëri ka shumë bashkëpronarë që e kundërshtojnë njëri-

tjetrin, ndërsa tjetri ka vetëm një pronar, të cilit i përkushtohet. 

A janë të njëjtë ata në krahasim?! Lavdëruar qoftë Allahu, por 

shumica e tyre nuk e dinë këtë! 

Ata, që e shpallin të Vërtetën dhe që i besojnë asaj, 

pikërisht ata janë të përkushtuarit që i frikësohen Zotit.  Ata 

do të kenë çfarë të duan te Zoti i tyre. Ky është shpërblimi për 

punëmirët. 

 

Marrë nga sureja Zumer (Grupet e njerëzve) 39: 23, 27-

29, 33-34 

 

 

I Dërguari i Allahut (paqja qoftë mbi të) ka ndaluar 

agjërimin e pandërprerë (psh, të agjërosh me shumë se 

një ditë pa u ndalur). {Disa nga shokët e tij} thanë: “Ti 

vetë agjëron pa pushim.” Në këtë rast ai tha: “Unë nuk 

jam sikur ju. Mua më ushqen Allahu.”8 

Pika të mëshirës bijnë nga lart, dhe shi mirësie 

Allah, ushqeje shpirtin tim derisa vendin tënd të Fshehtë e kërkoj 

Unë e zbraza veten madje edhe nga vetja ime 

Dhe e lashë të dalë jashtë çdo gjë që më shqetësoi 

Më mbush mua me çfarëdo mirësije prej Teje, O Zot i Botëve! 

Ringjalli fjalët e Tua dhe duke qenë ato fruta të vjetra,  

bëji ato fruta të freskëta që Ti m’i jep në vazhdimësi 

Dhe kur të tjerët të më shikojnë si jetoj,  

bëj që në mua të të shohin Ty. 

 

 

 

Bismilah, Elhamdulilah 

 

 

O Allah, në këtë ditë të katërt të Ramazanit, më ndihmo ta 

pranoj të vërtetën duke jetuar një jetë që të kënaq Ty. Më 

vesh në petkun e Kuranit ashtu që lëkura ime të mos digjet 

nga hidhërimi Yt. Mi udhëzo këmbët e mija me fanarin e 

Kuranit, ashtuqë rruga ime të mos errësohet me ligësi. 

 

Dhuroju paqen, mirësinë dhe mëshirën atyre që, duke 

mos qenë vetë fajtore, nuk mund ta lexojnë Kuranin dhe 

nuk mund të marrin një edukim për t’i përmirësuar jetët e 

tyre. Nëse Ti je i kënaqur, frymëzoje Umetin të bëjë punë 

vullnetare në programe që mësojnë aftësitë e shkrimit dhe 

leximit atyre që janë me të meta në mësimnxënie, apo atyre 

që për çfarëdo arsye kanë ngelur prapa! 

 

I Lartësuar dhe i pa të meta je Ti o Allah! Amin. 

DRITA                                            Dita e 5-të 

 

Allahu është Drita e qiejve dhe e Tokës. Drita e Tij 

shëmbëllen me atë të një kamareje, në të cilën ndodhet një 

llambë. Llamba është në një kristal, kurse kristali është si një yll i 

shndritshëm. Ajo (llamba) ndizet nga druri i bekuar i ullirit, as 

lindor, as perëndimor, ndërsa vaji i saj shkëlqen edhe pa e prekur 

zjarri. Dritë sipër dritës. Allahu udhëzon drejt dritës së Tij kë 

të dojë dhe paraqet shembujt për njerëzit. Allahu është i 

Dijshëm për çdo gjë. 

Në xhamitë, që Allahu ka urdhëruar të ngrihen e të 

përmendet aty emri i Tij, Atë e lavdërojnë në mëngjes dhe 

mbrëmje. 

Marrë nga sureja Nur (Drita) 24: 35-36 

Ajshja (gruaja më e re e Profetit) (paqja qoftë 

mbi të), ishte pyetur rreth lutjes së veçantë të 

natës së Pejgamberit të Allahut (paqja qoftë mbi 

të) gjatë Ramazanit. Ajo ishte përgjigjur: “I 

Dërguari i Allahut nuk falte më shumë sesa 

njëmbëdhjetë rekate9 në namazin e natës gjatë 

Ramazanit, apo në ndonjë muaj tjetër. Ai fillonte 

me katër rekate. Mos pyet për përsosmërinë dhe 

gjatësinë e tyre! Ai vazhdonte edhe me katër 

rekate të tjera. Mos pyet për përsosmërinë dhe 

gjatësinë e tyre! Pas kësaj, ai falte edhe tre 

rekate.” Ajshja vazhdon: “E kam pyetur atë: “O i 

Dërguar i Allahut, a fle para namazit të vitrit10?” 

Ai ishte përgjigjur, “Oj Ajshe, sytë e mi flenë, 

por zemra ime jo.” 11  

Minaret qëndrojnë sikur flakadanë kundrejt qiellit të pastër. 

Gjuhët regëtijnë sikur flakë, duke kënduar fjalë gjithë pastërti. 

Fjalë të lavdërimit ndezin flakë zemrat e adhuruesve. 

Zjarret e egra të vetes kështu nënshtrohen dhe zbuten. 

Ramazan, ti e ndezë zemrën time flakë  

Teksa në perëndim të mjegullt kërkoj fytyrën e Tij. 

 

 

 

 

Bismilah, Elhamdulilah, 

 

O Allah, në këtë ditë të pestë të Ramazanit, pastromë 

mua me dritën tënde hyjnore. Le të burojë drita nga tërë 

qenia ime. Bëje jetën time si një fanar që udhëzon të tjerët 

në Rrugën e Drejtë. Më bëj mua dritë për botën, ashtu që 

të mund të kontriboj në mënyra pozitive në përhapjen e 

fjalës Tënde, në mënyrën më kreative dhe të vazhdueshme.  

U dhuro paqen, mirësinë dhe mëshirën Tënde atyre që ju 

duhet të jetojnë me verbëri dhe shurdhim. Nëse je i 

kënaqur, frymëzoje Umetin të botojë dije Islame në format 

dhe mënyrat që ju përshtaten më së miri të verbërve dhe të 

shurdhërve. 

 

I Lartësuar dhe i pa të meta je Ti o Allah! Amin. 

REHATIA                                          Dita e 6-të 

 

A ka më të mirë se Ai që i vjen në ndihmë nevojtarit të këputur, kur 

i lutet Atij, që jua largon të keqen dhe ju bën ju trashëgimtarë në 

tokë?! Vallë, a ka krahas Allahut zot tjetër?! Sa pak që reflektoni! 

A ka më të mirë se Ai që ju rrëfen rrugën në errësirat e tokës dhe 

të detit dhe ju çon erërat si lajmëtare të mëshirës së Tij? Vallë, a 

ka krahas Allahut zot tjetër? I Lartësuar qoftë Allahu dhe i 

Lavdëruar mbi çdo gjë që ia shoqërojnë (në adhurim). 

A ka më të mirë se Ai, që zë fill krijimin dhe pastaj e ripërsërit atë, 

që ju jep mjete jetese nga qielli dhe toka?! Vallë, a ka krahas 

Allahut zot tjetër? Thuaj (o Muhamed): “Sillni provat tuaja, nëse 

ajo që thoni është e vërtetë!” 

Thuaj: “Askush, përveç Allahut, në qiell apo në Tokë, nuk i di të 

fshehtat dhe as nuk do ta dijë se kur do të ringjallet”. 

Vallë, a dinë ndopak ata për jetën tjetër!? Përkundrazi! Ata 

dyshojnë në të, ata janë të verbër ndaj saj. 

Ata thonë: “Kur do të plotësohet ky premtim, nëse ajo që thoni 

është e vërtetë?” 

Thuaj: “Mbase mund të jetë pas shpinës suaj ajo, që doni ta 

shpejtoni”! Në të vërtetë, Zoti yt, është Bamirës i madh i njerëzve, 

por shumica e tyre nuk janë mirënjohës. 

Pa dyshim, Zoti yt di atë që fshehin zemrat e tyre dhe atë që e 

shfaqin haptazi.  
Marrë nga sureja Neml (Milingonat) 27: 62-66; 71-74 

Profeti i Allahut (paqja qoftë mbi të) ka thënë: “Kushdo 

që falet çdo natë të gjithë muajit Ramazan, duke qenë i 

sinqertë në besim dhe me shpresë në shpërblim nga 

Allahu, atij do t’i falen të gjitha mëkatet e mëparshme.” 

 

Drita neoni që regëtijnë dhe ndriçojnë 

Kundrejt shenjave të Allahut nuk mundemi as t’i krahasojmë. 

Zëri i tij i qetë çdoherë butësisht thërret 

Mes rrezeve të hënës dhe ujëvarash që gurgullojnë. 

Allah! Allah! Shpirti im i mjerë në dhimbje thërret. 

“Shpejto, robi im,” thotë Ai. “Po pëshpëris emrin tënd.” 

 

 

Bismilah, Elhamdulilah 

 

O Allah, në këtë ditë të gjashtë të Ramazanit, dëgjoi 

lutjet e mija dhe pushoje ankthin e shpirtit tim. Sa shumë 

armiq qëndrojnë kundër atyre prej nesh që e jetojmë 

besimin tonë! 

Na largo të keqen, dhe thyej gjunjtë e të prishurve. Na 

mbroj nga fatkeqësia, sëmundjet dhe lëndimet; më mbroj 

mua dhe familjen time, dhe familjen time të gjerë, shokët 

dhe miqtë, dhe të gjithë besimtarët. 

Dhurojua paqen, mirësinë dhe mëshirën tënde të gjithë 

atyre që vuajnë nga trauma, tragjeditë dhe goditjet e të 

gjitha llojeve. 

Nëse Ti je i kënaqur, frymëzoje Umetin të dizajnojë dhe 

mbështesë më shumë programe që i përmbushin nevojat e 

të dëmtuarve dhe viktimave. 

I Lartësuar dhe i pa të meta je Ti o Allah! Amin. 

 

 



27 
 

RREGULLI                                       Dita e 7-të 

 

Ne nuk e kemi krijuar qiellin dhe Tokën e ç’gjendet në mes 

tyre, për të luajtur (pa qëllim). 

Sikur të donim argëtim, Ne do ta bënim me gjërat pranë 

Nesh (si engjëjt, hyritë etj.), nëse do të bënim diçka të tillë.  

Por Ne e godasim të pavërtetën, me të vërtetën, e cila e 

shkatërron atë dhe ajo zhduket. Dhe, mjerë për ju, për atë që i 

vishni (Allahut!) 

Atij i përket gjithkush që gjendet në qiej dhe në Tokë. 

Ata që janë tek Ai (engjëjt), nuk ngurrojnë për të adhuruar Atë 

e nuk ndiejnë lodhje, por e lavdërojnë (Atë) natën dhe ditën, 

paprerë. 

Sikur në qiej dhe në Tokë të kishte zota të tjerë, përveç 

Allahut, si qiejt, ashtu edhe Toka do të shkatërroheshin. 

Qoftë i lavdëruar Allahu, Zoti i Fronit dhe i lartësuar mbi çka 

ia veshin Atij! 

A nuk e dinë mohuesit se qiejt dhe Toka kanë qenë një e 

tërë? Pastaj Ne e ndamë dhe bëmë nga uji çdo gjë të gjallë! 

Akoma nuk besojnë?! 

Ne e bëmë qiellin mbulesë të mbrojtur, por përsëri ata 

shmangen nga shenjat që gjenden aty. 

Marrë nga sureja Enbija (Profetët) 21: 16-20, 22,30,32 

Një pasues e pa Pejgamberin (paqja qoftë mbi të) 

duke i pastruar dhëmbët e tij me misvak gjatë 

agjërimit aq shumë herë, sa nuk mund t’i 

numëronte.12 

Profeti (paqja qoftë mbi të) e udhëzoi: “Bëje praktikë 

të rregulltë misvakun13 sepse është vërtetë pastrim 

për gojën dhe mënyrë se si e kënaq Zotin.”14 

Rënkimet e stomakëve tonë të zbraztë përbijnë dhe rrethojnë 

Rënkimet e të lënduarve, të dhunuarve dhe Tokës së ndotur 

Gjithë krijesat presin një pëllumb lajmëtar të vijë gjithë durim 

Derisa rënkimet dhe agonia ngriten në spirale lart në qiell 

Lutjet e besimtarëve bashkohen në festim 

Me premtimin e Allahut për të gjitha krijesat të ketë drejtësi. 

 

 

Bismilah, Elhamdulilah 

 

O Allah, në këtë ditë të shtatë të Ramazanit, më fal për 

çdo kontribut që kam bërë në ndotjen dhe derdhjen e 

mbeturinave, dhe më ndihmo të bëhem mbikëqyrës më i 

mirë i burimeve të tokës. E dedikoj veten time si shërbëtorja 

Jote, e cila mbron dhe nderon këtë planet të bukur. 

Dhurojua paqen, mirësinë dhe mëshirën tënde atyre që 

jetojnë në fusha të shkatërruara dhe lagje të varfëra dhe 

kanë pak shpresë që të jenë në gjendje të arrijnë kushte 

jetese më të mira për veten e tyre.  

Nëse je i kënaqur, frymëzoje Umetin ta merr më 

seriozisht përgjegjësinë e ruajtjes dhe mbrojtjes së natyrës, 

dhe të përmirësimit të kushteve jetësore në fushat e 

ndotura. 

I Lartësuar dhe i pa të meta je Ti o Allah! Amin. 

E VËRTETA                                      Dita e 8-të 

 

Allahu! Nuk ka zot tjetër (që meriton adhurimin) përveç 

Tij, të Gjallit, të Përjetshmit, Mbajtësit të gjithçkaje! Atë 

nuk e kaplon as dremitja, as gjumi! Atij i përket gjithçka që 

gjendet në qiej dhe gjithçka që gjendet në Tokë. Kush mund 

të ndërhyjë tek Ai për ndokënd pa lejen e Tij? Ai di çdo gjë 

që ka ndodhur përpara dhe çdo gjë që do të ndodhë pas 

njerëzve, kurse ata nuk mund të përvetësojnë asgjë nga 

Dituria e Tij, përveçse aq sa Ai dëshiron. Kursi-u i Tij 

shtrihet mbi qiejt dhe Tokën dhe Ai nuk e ka të rëndë t’i 

ruajë ato. Ai është i Larti, Madhështori! 

S’ka detyrim në fe, sepse tashmë është dalluar e drejta 

nga e shtrembra! Ai që mohon idhujt (dhe gjithçka që 

adhurohet në vend të Allahut) dhe beson në Allahun, ka 

siguruar lidhjen më të fortë, e cila nuk këputet kurrë. Allahu 

dëgjon dhe di gjithçka.  

Allahu është Mbrojtësi i atyre që besojnë. Ai i nxjerr ata 

nga errësira në dritë. Sa për ata që nuk besojnë, mbrojtësi 

i tyre është djalli, i cili i nxjerr ata nga drita dhe i shpie në 

errësirë. Këta janë banorët e Zjarrit (të Xhehenemit), ku do 

të qëndrojnë përgjithmonë. 

I Dërguari beson në atë (Kuranin) që i është shpallur nga 

Zoti i tij e po ashtu dhe besimtarët: të gjithë besojnë në 

Allahun, engjëjt e Tij, librat e Tij dhe të dërguarit e Tij (duke 

thënë): “Ne nuk bëjmë dallim mes asnjërit prej të dërguarve 

të Tij”. Ata thonë: “Ne dëgjojmë dhe bindemi. Faljen Tënde 

kërkojmë, o Zoti Ynë dhe te Ti do të kthehemi!’’ 

 

Marrë nga sureja Bekare (Lopa) 2: 255-257, 285 

I Dërguari i Allahut (paqja qoftë mbi të) ka thënë15: 

“Çdo rob i Allahut i cili agjëron një ditë për hir të Allahut, 

Allahu do ta largojë fytyrën e tij/të saj nga zjarri i 

xhehenemit barabartë me 70 vite largësi.” 

 

Luani i urisë me paralajmërim ulërin nga barqet tona 

Jo vetëm të atyre që nuk ushqehen mirë 

Por edhe të atyre që janë të uritur për ushqim të shpirtit. 

Qofshim enë të gjalla që ofrojnë vetëm atë që është e mirë 

Dhe ujë që shëron shpirtërat e thyer dhe na jep mendjeprehtësi. 

Ushqeje botën që e uritur është për të vërtetën, jetën dhe dritën. 

 

Bismilah, Elhamdulilah 

 

O Allah, në këtë ditë të tetë të Ramazanit, bekoje gjumin 

tim, ashtu që edhe në ëndërra të të kujtoj Ty. Më fal mua 

për mendimet e kqija që i ushqej, dhe më ndihmo ta largoj 

çdo energji negative që më djek mua. Le të burojnë nga unë 

energjitë pozitive dhe të pranohen ato nga njerëzit, krijesat 

dhe gjërat rreth meje, ashtu që energjitë pozitive të 

reflektohen në mua. 

Dhurojua paqen, mirësinë dhe mëshirën Tënde atyre që 

po lëngojnë me ndikime negative dhe ndikim të alkoolit, 

duhanit dhe drogave të dëmshme. Nëse Ti je i kënaqur, 

frymëzoje Umetin të ndërtoj qendra Islame rehabilituese ku 

të mësosh të thuash “jo” ofron bindje të cilave mund t’u 

themi ‘’po’’. 

 

I Lartësuar dhe i pa të meta je Ti o Allah! Amin. 

FALJA                                            Dita e 9-të 

 

Por djalli e cyti: “O Adem, a do të të tregoj pemën e 

përjetësisë dhe të një mbretërimi që nuk zhduket?”  

Kështu, ata të dy, (Ademi dhe Havaja), hëngrën nga ajo 

pemë e u ndërgjegjësuan për lakuriqësinë e tyre, prandaj nisën 

të mbulohen me gjethet e Xhenetit. Ademi nuk e zbatoi urdhrin 

e Zotit të vet, kështu që devijoi (nga rruga e drejtë). 

Pastaj, Zoti i tij e zgjodhi atë, ia pranoi pendimin, e 

udhëzoi dhe tha: “Zbritni prej Xhenetit që të dy (Ademi dhe 

djalli)! Do të jeni armiq të njëri-tjetrit. Kur t’ju vijë udhëzim nga 

ana Ime, kush do ta pasojë udhëzimin Tim, as nuk do të humbë, 

as nuk do të bjerë në mjerim. 

O besimtarë! Pranojeni Islamin me të gjitha rregullat e tij 

dhe mos shkoni gjurmëve të djallit, se ai është armiku juaj i 

përbetuar.  

E, nëse i shmangeni së drejtës, pasi ju kanë ardhur prova 

të qarta, atëherë dijeni se Allahu është i Plotfuqishëm dhe i 

Urtë. 

 

Marrë nga suret Ta Ha 20: 120-123; dhe Bekare (Lopa) 

2: 208-209 

Profeti (paqja qoftë mbi të) ka thënë: ‘’Ka një derë në 

Parajsë që quhet Er- Rejan.’ Ata që agjërojnë do të hyjnë 

në atë derë në Ditën e Ringjalljes, dhe vetëm ata do të 

hyjnë përmes asaj dere. Ata do të vijnë përpara saj, dhe 

askush pos tyre nuk do të hyjë në atë derë, e cila pastaj 

do të mbyllet për të gjthë njerëzit e tjerë.16 

Ç’kënaqësi më në fund ta shijojmë ushqimin dhe pijen 

Kur në mbarimin e një dite Ramazani, ne zhytemi 

Kjo është shenjë e qartë e kënaqësive 

Që të gjitha shqisat tona do t’i përjetojnë 

Kur kjo jetë kalimtare përfundimisht të kalojë. 

Në këtë jetë agjërojmë nga natyra jonë e vërtetë 

Dhe nga shtëpia e përjetshme, e pastër dhe e qetë. 

 

 

Bismilah, Elhamdulilah 

O Allah, në këtë ditë të nëntë të Ramazanit, forcoje 

vendosmërinë time dhe më ndihmo të fitoj kundër 

tundimeve të liga. Ty të takojnë falënderimet për dhuratën 

Tënde hyjnore të udhëzimit, për pendimin dhe faljen.  

Lutem që Ti t’i rritësh këto fuqi në të tjerët që janë 

besimtarë ndaj Teje. Na ndihmo ne besimtarëve të 

qëndrojmë të fortë dhe asnjëherë të mos jemi të 
vetëkënaqur në xhihadin17 (luftën) kundër të keqes që na 

rrethon.  

Dhurojua paqen, mirësinë dhe mëshirën tënde të gjithë 

fëmijëve të viktimizuar nga dhuna fizike dhe seksuale. Nëse 

Ti je i kënaqur, frymëzoje Umetin të përfshihet në 

operacione të shpëtimit, në shërbime të këshillimit dhe 

masa parandaluese lidhur me dhunën ndaj fëmijëve. 

I Lartësuar dhe i pa të meta je Ti o Allah! Amin. 

MADHËSHTIA                                Dita e 10-të 

 

Allahun e lartëson çdo gjë që është në qiej dhe në Tokë. 

Ai është i Plotfuqishmi, i Urti.  

Atij i përket sundimi i qiejve dhe i Tokës. Ai jep jetë e 

vdekje dhe është i fuqishëm për çdo gjë. 

Ai është i Pari dhe i Mbrami, i Dukshmi (me argumente) 

dhe i Padukshmi (me sy). Ai është i Dijshëm për çdo gjë! 

Ai i krijoi qiejt dhe Tokën për gjashtë ditë, pastaj u ngrit 

mbi Fron. Ai e di se çfarë hyn në Tokë dhe çfarë del prej saj, 

çfarë zbret prej qiellit dhe çfarë ngjitet drejt tij. Ai është me ju 

kudo që të gjendeni; Ai sheh gjithçka që bëni.  

Atij i përket sundimi i qiejve dhe i Tokës; tek Allahu do të 

kthehet gjithçka!  

Ai e ndërfut natën tek dita dhe ditën tek nata. Ai e di 

çfarë ka çdokush në kraharor.  

Është Ai që i ka zbritur robit të Vet shpallje të qarta për 

t’ju nxjerrë nga errësira në dritë. Allahu është vërtet i Butë dhe 

Mëshirëplotë me ju. 

O njerëz, ju ka ardhur këshillë (Kurani) nga Zoti juaj, 

shërim për zemrat tuaja, udhëzim dhe mëshirë për besimtarët. 

 

Marrë nga sureja Hadid 57: 1-6; 9 dhe sureja Junus 

10:57 

I Dërguari i Allahut (paqja qoftë mbi të) ka thënë18: 

‘’Njerëzit do të mbesin në rrugën e drejtë derisa nuk e 

vonojnë iftarin.’’ 

 

 

 

Uria dhe etja që gjatë Ramazanit ndjejmë  

Në fund të fundit, na kujton se sa të varur jem. 

 

Varemi nga uji që zbret butësisht  

Prej një qielli të lartë e të mbushur  

Që ujë na huazon bujarisht 

 

Varemi edhe nga uji që me hare gurgullon  

kur nga balta poshtë këmbëve tona ai gëlon, 

Ne varemi edhe nga farat e vogla, të shpërndara gjithandej 

Nga bashkimi i tyre me qiellin dhe tokën dhe të shprishura tekandej, 

Pastaj kur shpërndahen lëshojnë sytha që rriten dhe lulëzojnë 

Duke prodhuar fibra për rroba, perime për ushqim dhe fruta per lëngje. 

Kështu, prapë asgjë që vie nga toka apo qielli 

nuk ka mundësi të krijojë pa fuqinë e Allahut, të Gjithëpushtetshmit. 

Bismilah, Elhamdulilah 

 

O Allah, në këtë ditë të dhjetë të Ramazanit, të falenderoj 

Ty për të gjitha shijet e mrekullueshme të frutave dhe 

perimeve, dhe kërkoj nga Ti të vësh bekime mbi fermerët. 

Ndihmoi ata derisa punojnë për të ndërtuar një raport më 

të mirë me tokën tonë. 

Bekoi pyjet, fushat dhe malet, dhe lehtësoje vuajtjen që 

po kalojnë nga lakmia e njerëzimit për të mirat e natyrës. 

Ruaji ato nga shkatërrimi dhe zhdukja. Përdore zërin tim 

për të folur për përdorimin e përgjegjshëm të burimeve 

njerëzore. 

Dhuroju paqen, mirësinë dhe mëshirën tënde atyre që po 

heqin të mbijetojnë dhe nuk kanë çfarë të hanë, dhe 

ndihmoi ata që sapo i kanë humbur punët e tyre. 

Nëse Ti je i kënaqur, frymëzoje Umetin të ofrojë 

programe trajnimi për vetë-zhvillim ashtuqë njerëzit të 

mund të mësojnë si t’i zbulojnë mundësitë në sfidat e tyre. 

 

I Lartësuar dhe i pa të meta je Ti o Allah! Amin. 

EKUILIBRI                                      Dita e 11-të 

 

Në të vërtetë, Zoti juaj është Allahu, që krijoi qiejt dhe 

Tokën për gjashtë ditë e pastaj u ngrit mbi Fronin hyjnor (që 

mbisundon gjithësinë). Ai me errësirën e natës e mbulon ditën, 

e cila e ndjek atë; Dielli, Hëna dhe yjet i përulen urdhrit të Tij. 

Vetëm Atij i përket Krijimi dhe Urdhërimi. Qoftë bekuar 

Allahu, Zoti i botëve! 

Lutjuni Zotit tuaj përulësisht dhe ngadalë! Njëmend, Ai 

nuk i do ata që e kalojnë kufirin. 

Dhe mos bëni çrregullime në Tokë, pasi është vënë 

rregulli, ndërsa Atij lutjuni me frikë dhe shpresë. Vërtet, mëshira 

e Allahut është afër punëmirëve. 

Ai i dërgon erërat si lajmëtare të mëshirës së Tij. Kur 

erërat lëvizin retë e rënda me shi, Ai i çon ato tek ndonjë vend i 

vdekur, ku lëshon shi dhe me anë të tij nxjerr lloj-lloj frutash; po 

kështu do t’i ringjallë edhe të vdekurit. Këta janë shembuj që 

t’ua vini veshin. 

Marrë nga sureja Araf (Lartësitë) 7; 54-57 

 

I Dërguari i Allahut (paqja qoftë mbi të) ka thënë: 

“Hajeni ushqimin e mëngjesit të hershëm19 para agimit 

(syfyrin) sepse në syfyr ka bereqet.” 

Derisa agjërojmë, ejani edhe të kujtojmë 

se të gjitha krijesat me përsosuri po agjërojnë  

Ndaj jemi urdhëruar të përkushtohemi pa bërë poterë 

Ngase natyra vazhdon të lëngojë nga një sindromë e ligë 

Nga dëmtimi i pyjeve, ndotja e lumenjëve, tokës dhe liqeneve 

 

Lakmia në jetën e egër ka bërë kërdi,  

dhe në detëra dhe rërë ka bërë paturpësi. 

Derisa e prishim agjërimin tonë 

Le t’i vëmë duart në punë 

Në vepra të ndreqjes dhe përmirësimit të burimeve tokësore 

Në fund të fundit, edhe natyra ka nevojë për një perëndim nga agjërimi 

Ndaj ta injorosh një nevojë të tillë do ishte mosmiënjohje. 

Bismilah, Elhamdulilah 

 

O Allah, në këtë ditë të njëmbëdhjetë të Ramazanit, të 

lus ty të kesh mëshirë edhe për shkak të kafshëve. Lehtësoje 

vuajtjen e kafshëve të egra të cilat po heqin për mbijetesë 

në një ekosistem të dëmtuar, mëshiroi kafshët shtëpiake 

dhe ato të fermave që vuajnë nga keqtrajtimet dhe 

neglizhenca, dhe kafshët e ushqimit që rriten dhe mbyten 

në mënyra jonjerëzore.  

Më ndihmo t’i bëj të tjerët të vetëdijshëm për 

padrejtësitë që ju bëhen kafshëve dhe se si ne njerëzit duhet 

të bëhemi mjaftueshëm të përgjegjshëm për ta bërë planetin 

një shtëpi të shëndetshme për të gjithë. 

Dhurojua paqen, mirësinë dhe mëshirën tënde të gjitha 

krijesave Tua në pyje, fusha, ranqe, ferma, shtëpi, oqeane, 

liqene, lumenjë, dhe në qiell, dhe në njerëzit që i duan ato 

dhe punojnë t’i mbrojnë ato.  

Nëse Ti je i kënaqur, frymëzoje Umetin të shpërndajë 

mesazhin e Islamit për përgjegjësinë e njerëzimit në 

reflektimin e dashurisë dhe mëshirës tënde për të gjitha 

botërat. 

 

I Lartësuar dhe i pa të meta je Ti o Allah! Amin. 

MIRËSIA                                         Dita e 12-të 

 

Është Ai që zbret nga qielli shi, i cili ju siguron ujë për të 

pirë dhe bën që të rriten bimët, që shërbejnë si ushqim për 

kafshët. 

Nëpërmjet tij (ujit) rriten të lashtat, ullinjtë, palmat, rrushi 

dhe fruta të llojllojshme. Këtu ka vërtet tregues (të fuqisë 

hyjnore) për njerëzit, që kuptojnë. 

Ai ka bërë që ju ta shfrytëzoni natën dhe ditën, Diellin dhe 

Hënën. Edhe yjet janë vënë në shërbimin tuaj me urdhrin e Tij. 

Njëmend, në këto ka shenja për njerëzit që mendojnë.  

Ai ka krijuar në Tokë për ju çdo gjë me ngjyra dhe cilësi të 

ndryshme. Natyrisht që në këto ka shenja për njerëzit që ua 

vënë veshin. 

Është Ai që ju ka vënë në shërbim detin, që ju të hani prej 

tij mish të freskët dhe të nxirrni nga ai stolitë që mbani. Ti sheh 

se si anijet e çajnë atë, që ju të kërkoni mirësitë e Allahut dhe të 

jeni mirënjohës. 

Ai ka vendosur male të palëvizshme në Tokë, që ajo të 

mos tundet bashkë me ju, dhe ka krijuar lumenj e rrugë për të 

arritur aty ku synoni. 

Ai ka vënë edhe shenja të tjera, si dhe yjet, nëpërmjet të 

cilave njerëzit orientohen.   

Atëherë, a është njësoj si Ai që krijon, si ai që nuk krijon?! 

A nuk po merrni vesh? Nëse do t’i numëronit mirësitë e Allahut, 

nuk do të mund t’i llogarisnit ato. Allahu është vërtet Falës dhe 

Mëshirëplotë.  

Marrë nga sureja Nahl (Bleta) 16: 10-18 

 

 

 

I Dërguari i Allahut (paqja qoftë mbi të) ka thënë20: 

“Nëse dikush harron se ai është duke agjëruar dhe han e 

pin, ai ose ajo duhet ta vazhdojë agjërimin sikurse nuk e 

ka prishur fare, sepse Allahu (me vullnetin e Tij) e ka 

ushqyer atë.” 

Çaj i ftohtë në një pasdite të ngrohtë na vjen qetësues 

Bollguri me avull e merr freskinë nga një mëngjes i sapoardhur. 

Çokollatë e zezë na jep guxim përtej një dite me nerva të ngatërruara 

Kafeja e përqafon njeriun nga brenda dhe ja lehtëson rrugën e jetës së 

kaluar. 

 

O Ramazan, na lajmëro ne për urinë dhe shpirtërat e etur 

Dhe na frymëzo ne t’i përfshijmë mirëqenien e tyre në qëllimet e jetës. 

Ne duhet t’ju ofrojmë bukë atyre që janë në gjendje shpirtërore të vështirë 

Dhe me vepra të mëshirës, të shërbejmë, të bëjmë bamirësi 

Në fund Furnizuesi i rriskut dhe mirësisë sdo t’i shohë ata me sytë e Tij! 

 

Bismilah, Elhamdulilah 

 

O Allah, në këtë ditë të dymbëdhjetë të Ramazanit, të 

lavdëroj Ty për shiun dhe rrezet e diellit. Faleminderit për 

të gjitha bekimet që ke dhuruar mbi tokë çdo ditë dhe çdo 

natë. Le ta dijë gjithë bota për veprat tua të mahnitshme, 

dhe të të nderojë Ty duke veshur zbukurimet e bukura të 

lavdërimit në buzët e ëmbëlsuara me lutje të sinqerta. Më 

ndihmo që asnjëherë të mos i marrë bekimet e tua si të 

mirëqena. 

Dhurojua paqen, mirësinë dhe mëshirën tënde njerëzve 

dhe krijesave që nuk kanë qasje në pastërti, ujë të pastër. 

Nëse Ti je i kënaqur, frymëzoje Umetin të ofrojë ujë në 

shishe, pompa uji për pastrim dhe elemente pastrimi, 

pellgje dhe rezervare për njerëzit që kanë nevojë, dhe të 

punojnë rreth pastrimit dhe ruajtjes së burimeve të ujit për 

kafshët e egra. 

 

I Lartësuar dhe i pa të meta je Ti o Allah! Amin. 

MATURIA                                       Dita e 13-të 

 

A shihni atë që mbillni? 

Vallë, ju e bëni atë që të mbijë apo jemi Ne rritësit e saj? 

Nëse duam, Ne e lëmë fyçkë dhe ju do të çuditeni (e do të 

thoni): “Ne jemi të dëmtuar, madje jemi krejt të privuar (nga 

furnizimi)!” 

A e shihni ujin që pini? 

Vallë, ju e zbrisni atë prej reve apo Ne e zbresim?  Nëse duam, 

Ne e bëjmë atë të njelmët, andaj përse nuk jeni mirënjohës?!  

A e shihni zjarrin që e ndizni? 

Vallë, ju i keni bërë drutë për të apo Ne i kemi bërë?!  

Ne e kemi bërë atë përkujtues (të zjarrit të Xhehenemit) dhe, që 

t’u sjellë dobi nevojtarëve, prandaj lavdëroje emrin e Zotit tënd 

të Madhërishëm! 21A nuk ka ardhur koha për besimtarët e 

vërtetë, që zemrat e tyre të përulen para këshillave të Allahut 

dhe para së Vërtetës që Ai ka shpallur e të mos bëhen si ata, 

që iu është dhënë Libri më parë?! Me kalimin e një kohe të gjatë, 

zemrat e tyre u ngurtësuan dhe shumë syresh janë të pabindur. 

Dijeni, se Allahu e ngjall tokën pas vdekjes së saj! Ne ju 

sqarojmë shpalljet, në mënyrë që ju të kuptoni! 

Ta dini, se jeta në këtë botë, nuk është tjetër veçse lojë, dëfrim 

e zbukurim, si dhe mburrje ndërmjet jush e rivalitet për më shumë 

pasuri dhe fëmijë! Ajo i shëmbëllen bimës, e cila pas shiut rritet 

dhe i gëzon bujqit, por më vonë zverdhet, thahet dhe mbetet pa 

vlerë. Në botën tjetër ju presin vuajtje të mëdha ose falja e 

Allahut dhe kënaqësia e Tij; jeta në këtë botë është vetëm 

kënaqësi e rreme.  

 

Marrë nga sureja Uakiah (Ngjarja)-56: 63-74; dhe sureja 

Hadid (Hekuri) 57: 16-17, 20 

 

 

Pejgamberi (paqja qoftë mbi të) ka thënë22: “Nëse 

ndonjë nga ju ftohet në një ushqim gjatë agjërimit, 

informoje mikëpritësin, thuaj: Jam agjërueshëm.” 

Paramendoje një hardhi e dendur të shfaqet si një gjë e fortë 

Për shkak të shtyllës në të cilin si në fije të mjegullës varur qëndron 

Pa ndihmën shtyllës së gurtë hardhia do të kishte mbetur 

Duke bredhur në grimca dheu e guralec më të vogla se vetja. 

 

E vreshta aq dendur është rritur dhe me qesëndi qëndron 

Dhe nga syri është fshehur guri në të cilin ajo shtatin ka zënë. 

Tani paramendoje hardhinë të privuar nga uji dhe ushqimi 

Gjethet e saj bijnë duke qaluar, bijnë duke u vyshkur. 

Derisa ajo tërhiqet në gjendjen e saj të dobësisë 

Fillon ta shohësh gurin në përshkrimin e tij të bukur 

Shirita prej kuarzi dhe grerëzash spërkatje ari 

Dhe të qara të ndërlikuara që fijet e mjegullës mbajtën njëherë. 

 

Kjo është buzëqeshja e Muslimanit besimplotë gjatë Ramazanit 

Gjatë urisë dhe etjes, ne shkrihemi në shikimet e të tjerëve 

Ashtuqë të tjerët ta shohin atë gur që ne na jep formë 

Allahu është Formëdhënësi ynë, Mbështetja dhe Furnizuesi jonë. 

Pa Të, ne sikur hardhia, do ishim të përcaktuar të bredhim 

Dhe do vareshim në gjëra më pak të mëdha se vetja jonë e mbetur. 

Bismilah, Elhamdulilah 

 

O Allah, në këtë ditë të trembëdhjetë të Ramazanit, të 

falenderoj Ty për bekimet ditore që e bëjnë jetën time të 

rehatshme dhe të kënaqshme.  

Të lutem Ty që të më bësh të pasur mjaftueshëm që të 

jem në gjendje t’i ndihmoj ata që kanë nevojë, dhe nevojtar 

mjaftueshëm sa t’i kuptoj dhe t’i plotësoj nevojat e tyre, 

dhe i qëndrueshëm mjaftueshëm për të qenë gjithmonë 

bujar. 

Dhurojua paqen, mirësinë dhe mëshirën tënde atyre që 

nuk kanë strehë të përshtatshme dhe mjete të jetesës.  

Nëse Ti je i kënaqur, frymëzoje Umetin t’i mbështesë 

projektet që ofrojnë zgjidhje banimi dhe gjëra të tjera për 

ata që kanë nevojë. 

 

I Lartësuar dhe i pa të meta je Ti o Allah! Amin. 

AMANETI                                        Dita e 14-të 
 

Me të vërtetë, në krijimin e qiejve dhe të Tokës, në 

këmbimin e natës me ditën, në anijet që lundrojnë nëpër det për 

t’u sjellë dobi njerëzve, në ujin që Allahu zbret prej qiellit, duke 

ngjallur përmes tij tokën e vdekur dhe duke shpërndarë gjithfarë 

gjallesash, në lëvizjen e erërave dhe në retë që qëndrojnë midis 

qiellit e Tokës, pra, në të gjitha këto, sigurisht që ka shenja për 

njerëzit me intelekt. 

E megjithatë, disa njerëz zgjedhin (për të adhuruar) në 

vend të Allahut (zota) të tjerë, (duke i konsideruar) si të 

barabartë me Atë dhe duke i dashur siç duhet Allahu. Por ata 

që besojnë, e duan shumë më tepër Allahun (se sa ç’i duan 

idhujtarët idhujt e tyre). Sikur keqbërësit të shihnin që tani 

çastin kur të përballen me ndëshkimin, do ta kuptonin se e tërë 

fuqia i përket Allahut dhe se dënimi i Tij është fort i ashpër. 

Ka njerëz që e flijojnë veten, për të fituar pëlqimin e 

Allahut. Allahu është shumë i mëshirshëm me robtë e Vet.  

Atij që bën vepra të mira dhe është besimtar, përpjekja 

nuk do t’i mohohet. Dhe këtë Ne ia shënojmë atij. 

 

Marrë nga sureja Bekare (Lopa) 2: 164-165, 207; dhe 

sureja Enbija (Profetët) 21:94 

I Dërguari i Allahut (paqja qoftë mbi të) ka thënë23: 

“Nëse dikush vdes pa përmbushur gjithë ditët e 

Ramazanit, pasardhësit e tij ose të saj duhet të agjërojnë 

në vend të tij ose të saj” 

Ramazani na jep forcë dhe na përgadit të durojmë 

Çfarëdo sprove dhe vështirësie që e ardhmja na premton. 

Kur mbahemi fortë për Allahun gjatë pikëllimit dhe problemeve 

Cilësitë e Allahut ju zbulohen njerëzve. 

Jetët tona duhet të mësohen me përkushtim  

Ashtuqë secila shenjë e Allahut të jetë shenjë orientuese për Rrugë e 

Drejtim 

Edhepse mu në dobësinë tonë, shenjat e forcës dhe durimit 

Si shenja të Allahut- janë më të qarta gjatë sprovimit. 

 

 

Bismilah, Elhamdulilah. 

 

O Allah, në këtë ditë të katërmbëdhjetë të Ramazanit, 

kërkoj nga Ti guxim dhe qëndrueshmëri. Më ndihmo të 

bëhem motivues për të tjerët.  

Ki mëshirë mbi të dobëtit dhe ndihmoi ata ta gjejnë 

forcën që ju duhet për të përballuar çfarëdo vështirësie me 

të cilën përballen në këtë jetë plot sfida. Dërgo shërbëtorët 

e Tu besnikë në tragjedi dhe ligësi. 

Dhurojua paqen, mirësinë dhe mëshirën Tënde 

qytetarëve që jetojnë nën pushtete shtypëse, dhe mbi 

udhëheqësit e tyre dhuro moral qeveritarë, derisa ata 

përballen me vendime të vështira.  

Nëse Ti je i kënaqur, frymëzoje Umetin të zbulojë rrugë 

të mbrojë dhe shpëtojë viktimat e padrejtësive poltike. 

 

I Lartësuar dhe i pa të meta je Ti o Allah! Amin. 

PËRGJEGJËSIA                            Dita e 15-të 

 

Thuaju (o Muhamed): “Thirrini ata që i hyjnizoni krahas 

Allahut! Ata nuk kanë pushtet as sa pesha e një thërrmije, 

qoftë në qiej apo në Tokë; për ata nuk ka pjesë as në qiej, as në 

Tokë dhe Allahu nuk ka asnjë ndihmës nga radhët e tyre.”  

Asnjë ndërmjetësim tek Ai nuk bën dobi, përveçse për atë 

që Ai jep leje. Kur t’u hiqet frika nga zemrat e tyre, ata do të 

thonë: “Çfarë tha Zoti juaj?” dhe do të përgjigjen: “Të 

vërtetën! Ai është i Lartësuar dhe i Madhërishëm.” 

Thuaju: “Kush ju furnizon ju prej qiejve dhe prej Tokës?” 

- Thuaju: “Allahu! Ne nuk mund të jemi që të dyja palët në 

rrugën e drejtë, ose ju, ose ne jemi në humbje të qartë!” 

Thuaju: “Ju, nuk do të pyeteni për atë që kemi gabuar ne, 

as ne nuk do të përgjigjemi për atë që bëni ju.” 

Thuaju: “Ne do të na mbledhë Zoti ynë e do të gjykojë 

ndërmjet nesh me drejtësi. Ai është Gjykatës i drejtë e i 

Gjithëdijshëm.” 

Thuaju: “Pa dyshim, Zoti im ia shton riskun ose ia pakëson 

kujt të dojë, por shumica e njerëzve nuk e dinë këtë.”  

 

Marrë nga sureja Sebe (Sheba) - 34:22-26, 36 

 

 

 



54 
 

Shkova tek Said el Hudriu dhe ai ishte i përhumbur. 

Kur njerëzit u shpërndanë, i thashë atij: “Nuk do të të 

pyes për atë që këta njerëz ishin duke diskutuar; jam këtu 

për të të pyetur për agjërimin gjatë udhëtimit.” 

Në këtë rast, ai më tha: “Kemi udhëtuar me të 

Dërguarin e Allahut (paqja qoftë mbi të) drejt Mekes, dhe 

ishim duke agjëruar. Ndaluam diku, dhe në atë vend, i 

Dërguari24 tha: “Jeni duke ju afruar armikut tuaj, ndaj 

prishja e agjërimit tani do të ju jipte më shumë forcë.” 

Ajo ishte një pranim për ne, por disa nga ne vazhduan të 

agjërojnë, dhe disa e prishën atë. Më vonë, arritëm në një 

tjetër vend, dhe i Dërguari tha: “Do të ndesheni me 

armikun në mëngjes. Prishja e agjërimit tani do të ju jepte 

më shumë forcë, andaj prisheni atë.” Meqenëse ishte 

çështje diskutimi, ne e prishëm agjërimin. Më vonë, 

sidoqoftë, e gjetëm veten (prapë) duke agjëruar në një 

udhëtim me të Dërguarin e Allahut (paqja qoftë mbi të)” 

Kur hëna e re filloi si një argjend i brishtë i mekur 

Të lundrojë mbi horizont me një vezullim të butë 

Ne filluam t’i zbraznim vetet tona nga ndjenjat e vetëmjaftimit 

Dhe tërmet monotone, dëshirat sekulare, dhe endjet e kota të shpirtit 

 

Tani është gjysma e Ramazanit, hëna vjen e plotë 

Ti çdo ditë ke zbrazur veten nga një gjë e kotë. 

Egoja jote ka mbushur një vazo imagjinare në formë hënë 

Tani ofroja atë Allahut dhe kërko prej Tij shpëtimin e vetes tënde. 

 

Teksa shikon hënën e plotë, zbraze atë hënë pak ngapak çdo ditë 

Shiko brenda vetes dhe vërej kur falesh me ndryshim 

Allahu e bën të pastër atë që ti ja ofron Atij me vështirësi 

Pastaj ta kthen prapa e derdh në shpirtin tënd sërish, 

një jetë të pastër të mbushur me mirësi. 

 

Bismilah, Elhamdulilah. 

 

O Allah, në këtë ditë të pesëmbëdhjetë të Ramazanit, të 

thërras Ty që ta mbushësh enën e jetës time me mirësjellje, 

me mëshirë dhe me kuptim. M’i kujto ata që heqin nga të 

metat e lindura me to, ata që vuajnë nga sëmundjet 

dobësuese dhe lëndimet, sëmundjet vdekjeprurëse, 

paaftësitë mendore dhe fizike, dhe situatat nënshtruese. Më 

bej pjesëmarrës aktiv në aksionet humanitare dhe ato të 

shpëtimit, e veçanërisht më ndihmo që njerëzit t’i 

shpëtojmë përmes udhëzimit.  

Dhurojua paqen, mirësinë dhe mëshirën tënde të gjithë 

atyre që jetojnë me dhimbje. Me lejen tënde, frymëzoje 

Umetin tënd të mbështesë hulumtime mjekësore dhe të 

ngrit fonde që ofrojnë shërbime mjekësore për ata që nuk 

mund t’i përballojnë ato financiarisht. 

I Lartësuar dhe i pa të meta je Ti o Allah! Amin. 

DREJTËSIA                                Dita e 16-të 

 

E kush flet më bukur se ai që i fton njerëzit drejt Allahut, 

bën vepra të mira dhe thotë: “Unë, me të vërtetë jam mysliman.” 

Nuk barazohet e mira me të keqen! Të keqen ktheje me të 

mirë e atëherë armiku yt do të të bëhet menjëherë mik i ngushtë.  

Mirëpo këtë nuk mund ta arrijë kush, pos atyre që janë të 

durueshëm, dhe nuk mund ta arrijë kush, pos atyre që kanë virtyt 

të lartë.25 

Nëse djalli fillon të të joshë, kërko mbështetje te Allahu. 

Me të vërtetë, Ai i dëgjon të gjitha dhe i di të gjitha. 

Ata që i shtrembërojnë shpalljet Tona, nuk mund të Na 

fshihen. Si mendoni, a është më i mirë ai që do të hidhet në zjarr 

apo ai që në Ditën e Kiametit do të vijë i sigurt? Bëni ç’të doni, 

se Ai i sheh të gjitha çfarë punoni ju. 

Kush bën mirë, e bën për dobi të vet, e kush punon keq, 

punon në dëm të vet. Zoti yt nuk u bën padrejtësi robërve të 

Tij.  

                                       



57 
 

Marrë nga sureja Fusilet 41: 33-36, 40, 46 

 

“Ne shokët e Pejgamberit shkuam në një ekspeditë me 

të Dërguarin e Allahut (paqja qoftë mbi të) gjatë 

Ramazanit. Disa nga ne agjëronim26, disa e prishën atë. 

Ata që agjëronin nuk jua morën për të madhe atyre që 

nuk agjëronin, dhe ata që nuk agjëronin, nuk jua morën 

për të madhe atyre që agjëronin.” 

Ramazani na ka marrë për të na ridekoruar. 

Gjuhët me fjalë të rënda thënë vend e pa vend  

na i largon ende pa i shqiptuar. 

 

Ramazani i përshtat veshët tanë që t’i largojmë hutimet 

I fshin nga zemrat mëritë e ushqyera dhe na i pastron qëllimet 

I pastron nga mendjet tona mendimet e pavlera dhe trillimet e tjera 

Ramazani do na ndryshojë ne dhe do na ngritë shenjtërinë 

Saqë edhe armiqtë e vjetër tek ne do kërkojnë shoqërinë. 

 

 

Bismilah, Elhamdulilah 

 

O Allah, në këtë ditë të gjashtëmbëdhjetë të Ramazanit, 

më pastro, dhe vendos në gjuhën time fjalë të bukura, 

vendos në veshët e mi melodi hyjnore, dhe lule të qelura në 

kopshtet e mendjes time.  

Më jep mundësitë të dëshmoj dhe urtësinë të përballoj 

ato mundësi me mirësi dhe sukses. 

Dhurojua paqen, mirësinë dhe mëshirën Tënde 

udhëheqësve tonë të ndershëm, besimtarë.  

Nëse Ti je i kënaqur, frymëzoje Umetin të zhvillojë 

programe që mund të zgjojnë aftësitë individuale të 

udhëheqësisë për secilin besimtar. 

 

I Lartësuar dhe i pa të meta je Ti o Allah! Amin. 

BESIMI                                        Dita e 17-të 

 

Vallë, a mendon ti se banorët e Shpellës dhe Rakimit ishin 

një çudi nga mrekullitë Tona? 

Kur disa djelmosha u strehuan në shpellë dhe thanë: “O 

Zoti ynë, na jep mëshirë nga ana Jote dhe përgatitna për sjellje 

të drejtë!” 

Ne ua mbyllëm veshët atyre (duke i lënë të flinin) në shpellë 

për shumë vjet. 

Pastaj i ngritëm, për të marrë vesh se cili nga të dyja grupet 

do ta vlerësonte më mirë sa kohë kishin qenë të strehuar. 

Ne po ta tregojmë ty historinë e tyre sipas së vërtetës. 

Ata ishin djelmosha që besonin në Zotin e tyre dhe Ne i 

forcuam në rrugën e drejtë. 

Ata qëndruan në shpellën e tyre treqind vjet (diellorë), 

duke shtuar nëntë (për vitet hënore).  

 

Marrë nga sureja Kehf (Shpella) 18: 9-13, 25 

Një njeri27 erdhi duke vrapuar tek i Dërguari i Allahut 

(paqja qoftë mbi të), dhe i tha: O i Dërguar, jam 

shkatërruar!’’ 

Profeti e pyeti, “Çfarë e ka shkaktuar shkatërrimin 

tënd?”Njeriu rrëfeu, “Kam kryer marëdhënie intime 

me gruan duke qenë agjërueshëm.” 

Duke dëgjuar këtë, i Dërguari pyeti, “A mund ta 

lirosh një rob?” Jo, tha ai. 

Profeti prapë pyeti, “A mund të agjërosh për dy muaj 

rresht?” 

Jo, nuk mund ta bëj tha njeriu. 

Profeti pyeti prapë,  “A mund t’i ushqesh 60 njerëz të 

varfër?” 

Jo, tha njeriu, dhe u ulë të mendojë. 

Ndërkohë, dikush solli një kofe me hurma për 

Profetin (paqja qoftë mbi të). Profeti ja dha kovën 

njeriut dhe tha: Merre. Merri këto hurma dhe dhuroi 

ato si sadaka për shpagim. 

Njeriu iu përgjigj: Do të thuash t’ia jap dikujt më të 

varfër sesa unë? Nuk ka familje më të varfër sesa e 

imja në mes të dy fushave të Medines!’’ 

Profeti qeshi derisa ju shfaqën dhëmballët! Më në 

fund, tha ai në rregull, shko dhe jepjua hurmat 

familjes tënde.” 

Ramazani është shpellë ku arratisemi për pak kohë 

Arratisemi nga jeta e zhurmshme dhe vështirësitë që sjell ajo. 

Mbyllur në devotshmëri, veshët tanë kanë kohën e pushimit 

Nga talljet e kota të bezdisjeve që bëhen rreth besimit 

Dhe derisa mundohemi të jemi në harmoni me udhëzimin e Allahut 

Ju shmangemi hutimeve dhe kërkojmë atë që do të na i ngritë gradët. 

Allahu shpejtë do të na zgjojë nga streha e Ramazanit tonë 

O Ramazan, kjo koha jote sa e çmuar është dhe sa shpejtë kalon! 

 

 

Bismilah, Elhamdulilah 

 

O Allah, në këtë ditë të shtatëmbëdhjetë të Ramazanit, 

qetësoje shpirtin tim dhe qetësoje mendjen time. Më fresko 

dhe më rehato, ashtuqë të zgjohem me energji dhe e 

gatshme ta përmbush vullnetin Tënd.  

Më lër të pushoj në strehën e mëshirës tënde, dhe 

përgadit për mua aventura shpirtërore që Ti i ke shkruar 

për mua. 

Dhurojua paqen, mirësinë dhe mëshirën tënde atyre, 

jetët e të cilëve janë aq me telashe dhe me stres, saqë ata 

ndihen të zbrazur nga fuqitë.  

Me lejen tënde, frymëzoje Umetin të marrë nisma që t’i 

ndihmojë ata që janë në nevojë dhe të mbingarkuar nga 

sprovat. 

I Lartësuar dhe i pa të meta je Ti o Allah! Amin. 

GUXIMI                                       Dita e 18-të 
 

Ne i forcuam zemrat e tyre, kur u ngritën e thanë: “Zoti ynë 

është Zoti i qiejve dhe i Tokës. Ne nuk do t’i lutemi asnjë zoti 

tjetër, përveç Tij, sepse atëherë do të thoshim një gënjeshtër të 

madhe. 

Ky populli ynë ka zgjedhur në vend të Tij zota të tjerë, 

ndonëse ata nuk u sjellin dot asnjë provë të qartë. E kush është 

keqbërës më i madh, se ai që trillon gënjeshtra për Allahun? 

Kur ju t’i lini ata dhe gjithçka që adhurojnë në vend të 

Allahut, gjeni strehë në shpellë: Zoti juaj do t’ju mbulojë me 

mëshirën e Tij dhe do t’ju përgatisë mënyrën nga e cila do të 

keni dobi”. 

Ti (o Muhamed) do ta kishe parë Diellin kur lindte, se si 

anohej nga e djathta e shpellës së tyre dhe, kur perëndonte, ata 

i linte në anën e majtë, ndërkohë që ata gjendeshin në mesin e 

saj.[183] Kjo është nga shenjat e Allahut. Sa për atë, që 

Allahu e udhëzon në rrugë të drejtë, pikërisht ai është i 

udhëzuari. E sa për atë, që Ai e lë në humbje, ti, me siguri, nuk 

do të mund t’i gjesh mbrojtës që ta udhëzojë. 

 

Marrë nga sureja Kehf (Shpella) 18: 14-17 

Ajshja28 (Allahu qoftë i kënaqur me të) ka thënë: I 

Dërguari i Allahut (Paqja qoftë mbi të) e puthi një nga 

gratë e tij kur ishte duke agjëruar.” Ajo nuk tha se cilën 

grua por Ajshja ishte duke buzëqeshur kur na e tregoi 

këtë. 

Aventurën e Ramazanit ne kur ta braktisim 

Bota mund të na duket më e çmendur sesa ishte kur e nisëm 

Realisht, ne do jemi ata që kemi ndryshuar 

Me mëshirën e Allahut nga pasionet e kësaj bote do të dukemi të 

tjetërsuar. 

 

Ndaj duhet t’i ftojmë shpirtrat e humbur dhe të hutuar 

Të ikin nga kjo botë e ligë, joshëse që fatet e tyre i ka vulosur 

T’i ftojmë ata të vijnë ashtu siç janë, me dhimbje dhe të munguar 

Të vijnë tek dashuria, tek falja e Allahut, dhe tek mëshira e Tij pasosur 

 

 

Bismilah, Elhamdulilah. 

 

O Allah, në këtë ditë të tetëmbëdhjetë të Ramazanit, të 

lus t’i mbrosh policët që  rrezikojnë jetët e tyre që t’i 

mbrojnë qytetarët e mirë nga kriminelët dhe nga njerëzit 

gjaknxehtë që veprojnë dhunshëm.  

Të kërkoj ta bësh të njejtën gjë për ushtarët që kanë 

dëshirë të sinqertë t’i shërbejnë vendit të tyre në mënyrë 

patriotike dhe të ndershme, dhe të kërkoj që këta të mos 

bien në pozitë të papërshtatshme, ku ju duhet të zgjedhin 

në mes të zbatimit të një rregulli amoral ose rrezikimit të 

gjykates ushtarake duke bërë gjënë e duhur. 

Dhurojua paqen, mirësinë dhe mëshirën tënde të gjithë 

atyre që i janë përkushtuar ndershëm shërbimit ndaj 

njerëzimit. Nëse Ti je i kënaqur, frymëzoje Umetin t’i 

mbështesë profesionet e orientuara në shërbime dhe 

programe vullnetare. 

 

I Lartësuar dhe i pa të meta je Ti o Allah! Amin. 

SHPRESA                                    Dita e 19-të 

 

Dhe (po të kishe qenë atje), do të mendoje se ata ishin 

zgjuar, por ata ishin në gjumë. Ne i rrotullonim ata herë në krah 

të djathtë e herë në të majtë, kurse qeni i tyre rrinte shtrirë me 

dy këmbët e para në hyrje të shpellës29. Sikur t’i kishe parë, ti 

do të ikje nga ata dhe do të të kaplonte frika. 

Kështu pra, Ne i zgjuam që të pyesnin njëri-tjetrin. Njëri 

nga ata tha: “Sa keni ndenjur (në gjumë?)” - U përgjigjën: “Kemi 

qëndruar një ditë a një pjesë të ditës”. Disa thanë: “Zoti juaj e 

di më mirë se sa keni ndenjur. Dërgoni njërin prej jush në qytet 

me këtë monedhë argjendi tuajën e le të shikojë se cili ushqim 

është më i pastër. Le t’ju sjellë diçka prej tij, le të sillet mirë dhe 

askush të mos marrë vesh për ju. 

Me të vërtetë, nëse ju zbulojnë, ata do t’ju gjuajnë me gurë 

ose do t’ju kthejnë (me forcë) në fenë e tyre dhe atëherë nuk do 

të shpëtoni kurrsesi”! 

Dhe kështu, Ne bëmë që ata të zbuloheshin, me qëllim që 

të dihej se premtimi i Allahut është i vërtetë dhe, që të mos ketë 

asnjë dyshim për Orën (e Kiametit, se ajo do të vijë). Kur ata 

(banorët e qytetit) po haheshin me njëri-tjetrin për këtë rast, 

disa thoshin: “Ndërtojini atyre (në hyrje të shpellës) një 

ndërtesë! Zoti i tyre i njeh më mirë ata”. Ata që e fituan çështjen 

e tyre, thanë: “Ne do të ndërtojmë një faltore mbi ta!” 

 

Marrë nga sureja Kehf (Shpella) 18: 18-21 

 

I Dërguari30 i Allahut (paqja dhe bekimet e Allahut 

qofshin mbi të) i inkurajonte njerëzit ta falin namazin e 

natës në Ramazan, por ai asnjëherë nuk e bëri atë 

obligim. 

Ai thoshte: “Kushdo që fal namaz natë gjatë Ramazanit, 

me besim dhe shpresë, atij do t’i falen mëkatet e kaluara.” 

I Dërguari i Allahut (paqja dhe bekimet e Allahut qofshin 

mbi të) vdiq derisa ishte traditë të falej Namazi i natës në 

Ramazan, dhe vazhdoi të jetë kështu gjatë Udhëheqjes së 

Ebu Bekrit dhe në fillim të Udhëheqjes së Umer ibn 

Hatabit. 

Më rrëmbe Ramazan nga mjediset e ndotura 

O Allah, kërkojmë strehim tek Ti nga pëshpërimat e prishura. 

Me emrin e Allahut, në Ramazan ne harrojmë kohën dhe hapësirën 

Por me këmbë jemi në një vend të përkohshëm 

Shpirtërat tanë janë vetmuar në shpellën e Ramazanit 

Athua do njihemi kur të kthehemi në gjendjen e zakonshme? 

Të tjerët në ne duhet të shohin transformim, gjithsesi 

Besimi jonë do jetë ndryshe nga situata ku gjindemi tani. 

 

 

 

Bismilah, Elhamdulilah. 

 

O Allah, në këtë ditë të nëntëmbëdhjetë të Ramazanit, 

lutem ta mbrosh brendësinë e shtëpisë time, dhe shtëpitë e 

të gjithë besimtarëve dhe fëmijëve të pafajshëm. Bekoi 

zjarrëfikësit dhe shpëtimtarët e emergjencës në ekipe 

mjekësore që janë gjithmonë të përgaditur dhe të gatshëm 

ta ndihmojnë çdokënd që është në rrezik. 

Dhurojua paqen, mirësinë dhe mëshirën viktimave dhe të 

mbijetuarve të zjarreve, aksidenteve dhe traumave 

mjekësore.  

Nëse Ti je i kënaqur, frymëzoje Umetin të dhurojë 

tregues të karbon monoksidit dhe duhanit për ata që nuk 

mund t’i blejnë ato. 

 

I Lartësuar dhe i pa të meta je Ti o Allah! Amin. 

O Allah, kërkojmë strehim tek Ti nga 

pëshpërimat e liga. 

VËRTETËSIA                                 Dita e 20-të 

 

Dhe kështu, Ne bëmë që ata të zbuloheshin, me qëllim që 

të dihej se premtimi i Allahut është i vërtetë dhe, që të mos ketë 

asnjë dyshim për Orën (e Kiametit, se ajo do të vijë). Kur ata 

(banorët e qytetit) po haheshin me njëri-tjetrin për këtë rast, 

disa thoshin: “Ndërtojini atyre (në hyrje të shpellës) një 

ndërtesë! Zoti i tyre i njeh më mirë ata”. Ata që e fituan çështjen 

e tyre, thanë: “Ne do të ndërtojmë një faltore mbi ta!” 

Do të thonë: “Ata ishin tre veta e qeni i tyre ishte i 

katërti”. Disa do të thonë: “Ata ishin pesë veta e qeni i tyre 

ishte i gjashti”, duke hamendësuar për atë që është e fshehtë; 

kurse të tjerë do të thonë: “Ata ishin shtatë veta e qeni i tyre 

ishte i teti”. Thuaj (o Muhamed): “Zoti im e di më mirë numrin e 

tyre. Vetëm pak veta dinë diçka rreth tyre”. Dhe mos polemizo 

rreth tyre, përveçse në mënyrë të përciptë dhe për ata mos pyet 

askënd! 

Asnjëherë mos thuaj, për çfarëdo gjëje qoftë, se: “Me 

siguri që nesër do ta bëj këtë” pa shtuar “Në dashtë Allahu!” 

Dhe, kur të harrosh (të thuash “në dashtë Allahu”) - kujtoje 

Zotin tënd e thuaj: “Shpresoj se Zoti im do të më udhëzojë në 

atë që është më e mirë dhe më e dobishme nga kjo”. 

 

Marrë nga sureja Kehf (Shpella) 18: 21-24 

Ne shoqëruesit e Muhamedit (paqja qoftë mbi të) 

praktikonim vetmimin në xhami (Itikafin) kah pjesa e 

tretë e Ramazanit bashkë me Profetin (paqja qoftë mbi 

të). Në mëngjes të ditës së 20-të, Profeti erdhi dhe na 

përshëndeti, duke na thënë: “Më është treguar Nata e 

Madhe e Kadrit31, por më pas e harrova atë, andaj kërkonë 

atë në netët me numër tek, në dhjetë netët e fundit të 

muajit të Ramazanit.” 

Të bekuar jemi në këtë enklavë shpirtërore, 

Në vetminë e shpellës së Ramazanit tonë. 

Kur të rihyjmë prapë në ditët e zakonshme 

A të betohemi që t’ju japim fund argumenteve të kësaj bote?  

Ç’vlerë kanë fjalët që dalin pa qëllim 

Bota jonë lëvizëse nesër mund të ndërrojë 

E nëse është kështu 

Do të na duhet të masim çdo gjë 

Dhe të durojmë pretendimet e palëkundura që nuk kanë kuptim 

InshaAllah, çdo person do të flasë me Allahun me një afërsi 

Saqë ai ose ajo të mund të marrë vendimet më të mira, më urtësi. 

 

 

 

Bismilah, Elhamdulilah. 

 

O Allah, në këtë ditë të njëzetë të Ramazanit, më vijnë 

ndërmend të moshuarit dhe përvojat e jetëve të tyre të 

gjata.  

Bëje fundin e ditëve të tyre të rehatshëm dhe pa brenga. 

Kudo qofshin ata, le të jenë shtëpitë e tyre vërtetë shtëpi 

të adhurimit, derisa ata përreth tyre krijojnë monumente 

respekti, mirësjelljeje, dashurie dhe kujdesi.  

Bekoji dhe udhëzoji shkenctarët e dhembshur dhe 

hulumtues të mundohen të gjejnë shërim për Alzeimerin, 

Parkinsonin dhe sëmundje të tjera të vazhdueshme. 

Dhurojua paqen, mirësinë dhe mëshiren të moshuarve 

dhe qetësoi ata në moshën e tyre të shtyer. Nëse Ti je i 

kënaqur, frymëzoje Umetin të dalë vullnetar me organizata 

që ofrojnë shërbime për të moshuarit. 

 

I Lartësuar dhe i pa të meta je Ti o Allah! Amin. 

NDERI                                              Dita e 21-të 

 

Trego për Ibrahimin, kur ai i tha të atit, Azerit: “A do t’i 

adhurosh idhujt si zotat e tu?! Unë vërtet po shoh se ti dhe 

populli yt jeni në humbje të madhe”. 

Dhe kështu, Ne ia treguam Ibrahimit mbretërinë e qiejve dhe të 

Tokës, që ai të bëhej nga ata që besojnë vendosmërisht. 

Kur ra nata, ai pa një yll dhe tha: “Ky është Zoti im!” Por, kur 

perëndoi ylli, ai tha: “Nuk i dua ata që perëndojnë”. 

Kur pa Hënën duke lindur, tha: “Ky është Zoti im!” Por, pasi 

ajo perëndoi, ai tha: “Nëse Zoti im nuk më udhëzon në rrugën e 

mbarë, me siguri do të bëhem njëri nga të humburit”.  

Kur vërejti Diellin duke lindur, ai thërriti: “Ky është Zoti im, ky 

është më i madhi!” Por, pasi dielli perëndoi, ai tha: “O populli im, 

unë jam larg nga idhujt që ju ia shoqëroni Allahut në adhurim! 

Unë e kthej fytyrën time nga Ai që i ka krijuar qiejt dhe Tokën, 

duke qenë besimtar i vërtetë, dhe nuk jam nga idhujtarët”! 

Dhe kushdo që bën vepra të mira, qoftë ai mashkull ose femër, 

duke qenë besimtar, do të hyjë në Xhenet dhe nuk do t’i bëhet 

asnjë padrejtësi. 

Kush është besimtar më i mirë se ai që i dorëzohet sinqerisht 

Allahut, duke qenë bamirës dhe zbatues i fesë së pastër të 

Ibrahimit, të cilin Allahu e ka marrë për mik të ngushtë?! 
 

Marrë nga sureja En’am (Bagëtitë) 6: 74-79 dhe sureja 

Nisa (Gratë) 4: 124-125 

Profeti32 (paqja qoftë mbi të) ka thënë: “Kërkojeni 

Natën e Madhe të Kadrit në dhjetë netët e fundit të 

Ramazanit, kur të mbesin nëntë, apo shtatë apo pesë netë 

nga 10 ditë të plota të fundit të muajit.” 

Gjatë Ramazanit shpirtërat duhet t’i vlerësojmë  

Dhe të shohim mos, pos Allahut, në ta idhuj po vendojmë. 

Ne nuk gdhendim statuja dhe nuk pikturojmë imazhe 

që ato t’i adhurojmë 

por ndërhyrja në lidhjen shpirtërore të njeriut 

mund të jetë idhulli që na rrezikon. 

Cigaret, telenovelat dhe rrobet e dizajnuara 

Yjet e rokut, yjet e filmit, yjet e sportit dhe veturat 

Janë disa gjëra që mund të bëhen në shpirtin tonë rivale 

dhe si të tilla mund të shkaktojnë plagë 

në shpirtin e atij që i lejon ato ta largojnë tutje 

Zotin e vërtetë të cilin duhet ta nderojmë, t’i bindemi 

dhe t’i drejtohemi me lutje. 

Me mëshirën e Allahut, këto gjëra të kësaj bota janë të kundërshtueshme 

Sikur deilli dhe hëna që si idhuj janë të përkohshme. 

Ato në bukuri lindin por hapësira e tyre është e kufizuar 

Çdo gjë tjetër do të perëndojë, përpos Allahut dhe mëshirës së Tij të 

bekuar. 

Bismilah, Elhamdulilah 

 

O Allah, në këtë ditë të njëzetë e njëtë të Ramazanit, të 

lus që të më ruash nga nënçmimi i atyre që kanë humbur 

në jetesën e tyre mëkatare. Lutem për shpirtërat e atyre që 

jo vetëm që kanë shkaktuar varfëri shpirtërore në shoqërinë 

tonë, por janë varfëria vetë. Shpirtërat e tyre kanë nevojë 

për pendim, dhe lutem që ata ta kuptojnë këtë para se të 

jetë shumë vonë. 

Dhurojua paqen, mirësinë dhe mëshirën tënde 

shërbëtorëve të Tu që dëshmojnë për Ty përkundër të gjitha 

situatave.  

Nesë Ti je i kënaqur, frymëzoje Umetin të përmirësojë 

aftësitë përmes mësimeve, ligjëratave dhe pjeseëmarrjen në 

role të ndryshme. 

 

I Lartësuar dhe i pa të meta je Ti o Allah! Amin. 

DËGJUESHMËRIA                        Dita e 22-të 

 

Ai është Krijuesi i qiejve dhe i Tokës! E si mund të ketë Ai 

fëmijë, ndërkohë që nuk ka bashkëshorte?! Ai ka krijuar çdo gjë 

dhe është i Dijshëm për çdo gjë.  

Ky është Allahu, Zoti juaj. S’ka zot tjetër të vërtetë përveç 

Tij, Krijuesit të çdo gjëje, andaj adhuroni vetëm Atë! Ai është 

Mbikëqyrës i çdo gjëje! 

Shikimet njerëzore nuk mund ta arrijnë Atë, ndërkohë që 

Ai i arrin shikimet e të gjithëve. Ai është Bamirës i pakufi dhe 

di çdo gjë. 

(Thuaju o Muhamed): “Tashmë ju kanë ardhur nga Zoti 

juaj prova të qarta. Ai që i sheh ato, i sjell dobi vetes, ndërsa ai 

që i mbyll sytë para tyre, i bën dëm vetes. Unë nuk jam rojtari 

juaj. 

Kështu, Ne i shpjegojmë shpalljet Tona në mënyra të 

ndryshme, që ata të thonë: “Ti i ke mësuar këto!” dhe që t’ua 

bëjmë të qarta njerëzve që dinë (të drejtën). 

Prandaj ndiq atë që të ka shpallur Zoti yt. S’ka zot të vërtetë 

veç Tij. Shmangu prej idhujtarëve. 

 

Marrë nga sureja En’am (Bagëtitë) 6: 101-106 

Profeti (paqja qoft mbi të) praktikonte vetmimin ne 

xhami (itikafin33) gjatë dhjetë ditëve të fundit të 

Ramazanit deri në ditën kur vdiq. Gratë e tij vazhduan 

traditën e vetmimit në xhami edhe pas vdekjes së tij. 

Gjerësia e kanioneve të ndritshme nuk mund të përshkohet 

Sado spektakulare të jetë fotografia në letër 

E padukshme për kamerën është dendësia e livadhit 

Edhe nëse kamera ka thjerrëza të gjera 

Edhe më e madhe është gjerësia dhe thellësia 

e Allahut që ju jep krijesave të Tij frymën. 

Asnjë thjerrëz nuk mund ta përfshijë Zotin Krijues 

Dhe asnjë fletë e printuar nuk majfton për Të. 

 

 

Bismilah, Elhamdulilah 

 

O Allah, në këtë ditë të njëzetë e dytë të Ramazanit, të 

falenderoj për fotografët, artistët, ata që kanë zërin e mirë 

dhe shkrimtarët që na përkujtojnë mrekullitë e krijimit 

Tënd. Udhëzoi mendjet dhe duart e tyre të reflektojnë në 

madhështinë Tënde dhe të të nderojnë Ty me të gjitha 

veprat e tyre të mira. 

Dhurojua paqen, mirësinë dhe mëshirën tënde të gjithë 

atyre që kanë ide kreative, e që janë të ngatërruar në situata 

që i pengojnë ata të jenë në gjendje t’i përdorin dhuntitë e 

tye.  

Nëse Ti je i kënaqur, frymëzoje Umetin ta përdorë 

imagjinatën dhe energjinë kreative që të të shërbejë Ty më 

mirë. 

 

I Lartësuar dhe i pa të meta je Ti o Allah! Amin. 

PËRULËSIA                                    Dita e 23-të 

 

O njerëz, është sjellë një shembull, andaj dëgjojeni atë: 

“Idhujt që ju i adhuroni në vend të Allahut, nuk mund të krijojnë 

as edhe një mizë, edhe nëse bashkohen të gjithë për këtë. E, 

nëse miza u merr atyre diçka, ata nuk do të mund t’ia marrin. I 

dobët është përgjëruesi (adhuruesi), por edhe ai të cilit i 

përgjërohen (idhulli).”  

Ata nuk e çmojnë Allahun me vlerën e Tij të vërtetë. 

Vërtet, Allahu është i Fortë dhe i Plotfuqishëm. 

Allahu zgjedh të dërguar nga engjëjt dhe njerëzit; me të 

vërtetë, Allahu dëgjon dhe sheh gjithçka.  

Ai e di ç’ka para tyre dhe ç’ka pas tyre dhe tek Allahu 

kthehet çdo çështje.  

O besimtarë! Përkuluni dhe përuluni në sexhde (para 

Allahut)! Adhuroni Zotin tuaj dhe bëni vepra të mira për të 

arritur shpëtimin!  

Luftoni në rrugën e Allahut, ashtu si duhet luftuar. Ai ju 

ka zgjedhur dhe nuk ju ka vënë asnjë barrë në fenë tuaj, fenë e 

babait tuaj, Ibrahimit. Ai ju ka quajtur ju muslimanë34 qysh më 

parë (në Shkrimet e Shenjta) dhe në këtë (Kuran), me qëllim që 

i Dërguari të jetë dëshmitar mbi ju dhe që ju të jeni dëshmitarë 

mbi njerëzit e tjerë. Andaj, faleni namazin, jepni zekatin dhe 

mbështetuni tek Allahu! Ai është Mbrojtësi juaj. Sa Mbrojtës 

dhe Ndihmës i mrekullueshëm është Ai! 

 

Marrë nga sureja Haxh (Haxhillëku) 22: 73-78 

 

 

Gjatë kohës që i Dërguari35 i Allahut (paqja qoftë mbi 

të) po e praktikonte vetmimin në xhami (Itikafin) ai e 

fuste kokën në shtëpinë e tij, e cila ishte afër xhamisë së 

tij, ashtuqë gruaja e tij të ia lidhte dhe të ia bënte flokët 

e tij me vaj. Kurdo që ai praktikonte itikafin, ai asnjëherë 

nuk hynte në shtëpi, përveç për ndonjë nevojë urgjente. 

Nga madhështia e kanioneve shkojnë aventurat tona 

Në detajet e imta të krijesave më të vogla 

Kalojmë livadhet e lulëzuara dhe ngjisim kodrat shkëmbore 

Për t’i zbuluar mrekullitë e mahnitshme prore 

Një flutur e tejdukshme; a ke parë të tillë insekt? 

Bukuria e brishtë e saj do t’i hidhte zemrës tënde një grep, 

Flutura shfaqë ngjyra të mahnitshme  

Që të mund të shohim përtej tek krijimi i Krijuesit të Madhërishëm. 

Jetët tona, sikur jeta e krahëve të pastër të fluturës 

Duhet të zbulojë Allahun si krijuesi i gjithçkafes. 

 

 

Bismilah, Elhamdulilah. 

 

O Allah, në këtë ditë të njëzetë e tretë të Ramazanit, të 

lus që t’i shpëtosh fëmijet e rritur në shtëpi të mëkatit pa 

lutje dhe pa përkujtimin tënd. Shpëtoi ata që jetojnë në 

famije neglizhente dhe dhunuese.  

Ki mëshirë mbi ta o Zot, dhe dërgo krijesat tua për tju 

treguar atyre mënyrat e tua të shkëlqyera të udhëzimit.  

Le të të takojnë Ty edhe në jetët e shërbëtorëve të fesë 

tënde të vërtetë. 

Dhurojua paqen, mirësinë dhe mëshirën tënde të gjithë 

atyre që janë prekur nga dhuna në familje. Nëse Ti je i 

kënaqur, frymëzoje Umetin të ndërtojë shtëpi të sigurta dhe 

të ofrojë shërbime për viktimat. 

 

I Lartësuar dhe i pa të meta je Ti o Allah! Amin. 

DHEMBSHURIA                            Dita e 24-të 

 

Çfarëdo e keqe që ndodh (godet), nuk mund të jetë 

ndryshe, vetëm sipas caktimit të Allahut36, e kush i beson 

Allahut, Ai ia udhëzon zemrën e tij; Allahu është i gjithëdijshëm 

për çdo send. 

Bindjuni Allahut dhe bindjuni të Dërguarit! Nëse ju i ktheni 

shpinën të Dërguarit Tonë, dijeni se ai ka për detyrë vetëm që 

t’ju shpjegojë qartë.  

Allahu është i vetmi Zot i vërtetë, prandaj, vetëm tek Ai le 

të mbështeten besimtarët.  

O besimtarë! Në të vërtetë, ju keni armiq në radhët e grave 

tuaja dhe të fëmijëve tuaj, andaj ruajuni prej tyre! Por, nëse nuk 

i vini re fyerjet e tyre dhe ua falni, ta dini se Allahu është vërtet 

Falës dhe Mëshirëplotë. 

Pasuria dhe fëmijët tuaj janë vetëm sprovë për ju. Allahu ka 

shpërblim të madh.  

Prandaj frikësojuni Allahut sa të mundeni, dëgjoni e binduni 

dhe shpenzoni për bamirësi në të mirën tuaj. Ata që e ruajnë 

veten nga lakmia e saj, pikërisht ata janë të fituarit.  

Nëse i jepni Allahut një hua të bukur, Ai jua kthen 

shumëfish atë dhe ju fal. Allahu është Mirënjohës dhe nuk 

nxiton në dënime. 

Ai është Njohësi i të padukshmes dhe së dukshmes, i 

Plotfuqishmi dhe i Urti. 

 

Marrë nga sureja Tegabun 64: 11-18 

E diskutuam së bashku me shokët e Pejgamberit37 

Natën e Kadrit. Shkova te Ebu Seid el Hudriu, i cili ishte 

shok i imi, dhe i thashë atij: ”A do të doje të vije me ne 

në kopsht të hurmave?”Ai vazhdoi, duke veshur një 

mantel. E pyeta atë “A e dëgjove të Dërguarin e Allahut 

(paqja qoftë mbi të) duke folur për Natën e Kadrit.?” 

Ai tha: ‘’Po, ishim duke bërë itikaf me të Dërguarin e 

Allahut në mesin e dhjetë ditëve të fundit të Ramazanit 

dhe erdhi mëngjesi i ditës së njëzetë. I Dërguari i Allahut 

na u drejtua dhe na tha ‘Më është treguar Nata e Kadrit, 

por harrova cila ishte ajo, ose u bëra që ta harroj, andaj 

kërkone atë në dhjetë netët e fundit, në netët tek. 

Më është shfaqur se si po bëja sexhde në ujë dhe balte, 

andaj kushdo që dëshiron të bëjë itikaf me të Dërguarin 

e Allahut duhet të kthehet te vendi i itikafit.  

Ne u kthyem mirëpo nuk gjetem re në qiell. Retë më 

në fund u mbledhën dhe rënia e shiut ishte aq e madhe 

saqë çatia e xhamisë, e cila ishte prej degëve të palmës 

së hurmës filloi të pikojë. Ne recituam lutje dhe pastaj e 

pashë të Dërguarin e Allahut duke bërë sexhde në ujë dhe 

në baltë, të cilën e pashë të ngjitur në ballin e tij. 

Lartë mbi përpjekjet tona të pareshtura, lindin shpirtërat tanë 

A mund ta gjejmë një rrugë të vogël në të largëtit qiej? 

Sfidat tona ngjiten quditshëm sikur në to të ngecim 

Si tragjeditë botërore, si gjëma rrufeshë, ato na përqeshin. 

Vuajmë kur të tjerët vuajnë; na dhemb kur atyre ju rrjedh gjak 

Dënesim kur të tjerët vajtojnë; ndjejmë kur ata janë në nevojë. 

Por Allahu, Furnizuesi ka premtimet e Tij sublime. 

Ai do të na shpëtojë nga rreziku i krijesave të tij në kohën e Tij. 

Ai do të na sigurojë me besim dhe guxim për të përballuar çfarëdo çoftë 

Dhe do na bëjë të gatshëm të jemi bujar për ata që kanë nevojë. 

 

 

Bismilah, Elhamdulilah 

 

O Allah, në këtë ditë të njëzetë e katërt të Ramazanit, të lus 

t’i ndihmosh ata që po heqin dhe po vuajnë nga tragjeditë 

personale dhe situatat e pashpresa, fatkeqësitë natyrore, 

nga mungesa e ilaqeve dhe kudjesi shëndetësor.  

 

Nga Ti e kërkoj drejtësinë tënde për viktimat e krimit dhe 

sjellja jo etike. Na ndihmo ne besimtarëve të jemi mjete të 

drejtësisë Tënde. 

 

Dhurojua paqen, mirësinë dhe mëshirën tënde atyre që nuk 

kanë aftësi fizike apo mendore që të punojnë, ose ndryshe, 

përmirësoi jetët e tyre. Nëse Ti je i kënaqur, frymëzoje 

Umetin të formojë programe që ndihmojnë të paaftët. 

 

I Lartësuar dhe i pa të meta je Ti o Allah! Amin. 

BAMIRËSIA                                    Dita e 25-të 
 

O besimtarë! Jepni pa u kursyer nga të mirat që keni fituar 

dhe nga ato që jua kemi nxjerrë Ne nga frytet e tokës. Mos 

dhuroni nga ato gjëra të pavlefshme të pasurisë suaj e të cilat ju 

nuk do t’i pranonit ndryshe veçse symbyllur. Ta dini se Allahu 

është i Vetëmjaftueshëm dhe i Denjë për çdo lëvdatë. 

Djalli ju frikëson me skamje e varfëri dhe ju urdhëron të bëni 

vepra të pamoralshme. Kurse Allahu ju premton faljen dhe 

mirësinë e Tij. Allahu është Mirëbërës i madh dhe i 

Gjithëdijshëm.  

Ai ia jep urtësinë (të kuptuarit e Kuranit) kujt të dojë. 

Cilitdo që i është dhënë urtësia, vërtet që i është dhënë një 

mirësi e madhe. Por këtë nuk e kupton tjetërkush, përveç 

njerëzve të mençur. 

Çfarëdo gjëje që të jepni dhe çdo betim që të bëni, me siguri 

që Allahu ka dijeni për atë! Keqbërësit nuk do të kenë askënd 

që t’i ndihmojë. 

T’i jepni lëmoshat haptazi, është gjë e mirë, por t’ua jepni ato 

të varfërve fshehurazi, është edhe më mirë dhe ju shlyen disa nga 

gjynahet tuaja. Allahu e njeh mirë çdo vepër që ju bëni. 

Ata që japin lëmoshë e që i japin Allahut një hua të mirë, 

qofshin burra ose gra, do t’u shumëfishohet përfitimi dhe do të 

kenë një shpërblim fisnik.  

Allahu u ka premtuar besimtarëve dhe besimtareve kopshte, 

nëpër të cilat rrjedhin lumenj dhe ku do të banojnë përgjithmonë, 

si dhe pallate të mrekullueshme në Xhenetin e Adnit. Por 

kënaqësia prej Allahut është shpërblimi më i madh. Kjo është 

fitorja madhështore. 

 

Marrë nga sureja Bekare (Lopa): 267-271; sureja Hadid 

(Hekuri) 57: 18; dhe nga sureja Teube (Pendimi) 9: 72 

 

 

I Dërguari38 i Allahut (paqja qoftë mbi të) ishte nga 

njerëzit më bujar kur ishte në pyetje bamirësia, por ai 

ishte edhe më bujar në Ramazan. Ëngjëlli Xhibril e takoi 

Profetin çdo vit gjatë Ramazanit derisa muaji 

përfundonte, ashtu që i Dërguari i Allahut të mund të ja 

lexonte atij Kuranin. Kur Xhibrili e takoi të Dërguarin e 

Allahut, Xhibrili e gjeti atë më dorëlirë në dhënie sesa era 

që fryen. 

Disa qindra dollarë mund ta sigurojnë një bunar uji 

Nga komuniteti juaj, tek një fshat i largët 

Donacionet tuaja mund të ndihmojnë blerjen e një makine qepëse 

Për ta mbajtur një vajzë të re larg rrugëve, të pastër dhe të vyeshme. 

 

A mund ta sponsorosh një jetim të pikëlluar dhe t’i vjelësh bekimet e 

Allahut 

Duke ndihmuar një femijë, prindërit e të cilit kanë vdekur ose mungojnë. 

Këto gjëra dhe të tjera janë thjesht mundësi 

Për të dhënë nga gjërat e mira, dhe për t’i kryer obligimet. 

 

 

Bismilah, Elhamdulilah 

 

O Allah, në këtë ditë të njëzetë e pesë të Ramazanit, të 

lus t’i bekosh prindërit strehues dhe t’ju dhurosh strehë 

banimi për fëmijët që janë në kujdes të tyre. Nëse Ti je i 

kënaqur, mbjelle në mua dëshirën për ta marrë në kujdes 

një fëmijë i cili ndryshe asnjëherë nuk mund ta njohë 

dashurinë dhe rehatin e shtëpisë së përhershme, ose më bëj 

që ta sponzoroj një jetim. 

 

Dhurojau paqen, mirësinë dhe mëshirën tënde fëmijëve 

pa prindër. Nese Ti je i kënaqur, frymëzoje Umetin të 

përfshihet në projektet e mbështetjes së jetimëve, kujdesit 

ndaj tyre, strehimit dhe sponzorimit. 

 

I Lartësuar dhe i pa të meta je Ti o Allah! Amin. 

PAQJA                                            Dita e 26-të  

 

Ai është Allahu, përveç të Cilit nuk ka Zot tjetër (të denjë 

për adhurim), Njohësi i së dukshmes dhe i së padukshmes, Ai 

është i Gjithëmëshirshmi, Mëshirëploti! 

Ai është Allahu, përveç të Cilit nuk ka Zot tjetër (të denjë 

për adhurim). Ai është Sunduesi, i Shenjti (i pastër nga çdo e 

metë), Paqëdhënësi, Dhënësi i sigurisë, Mbikëqyrësi mbi 

gjithçka, i Plotfuqishmi, Imponuesi, Madhështori. Qoftë i 

lartësuar Allahu mbi gjithçka që ia shoqërojnë Atij (në adhurim)! 

Ai është Allahu, Krijuesi, Zanafillësi, Ai që çdo gjëje i jep 

trajtë. Atij i përkasin emrat më të bukur; Atë e përlëvdon 

gjithçka që ndodhet në qiej dhe në Tokë, Ai është i 

Plotfuqishmi dhe i Urti. 

Ne e kemi zbritur (Kuranin) në Natën39 e Kadrit. 

E kush mund të ta shpjegojë ty se ç’është nata e Kadrit? 

Nata e Kadrit është më e mirë se një mijë muaj. 

Engjëjt dhe Shpirti (Xhebraili), me lejen e Zotit të tyre, zbresin 

në këtë natë, me të gjitha vendimet. 

Paqe është ajo deri në lindjen e agimit. 

 

Marrë nga sureja Hashr (Dëbimi) 59: 22-24 dhe sureja 

Kadr (Caktimi) 97: 1-5 

 

 

 

 

I Dërguari i Allahut (paqja qoftë mbi të) ka thënë: 

“Islami ka pesë kushte: 1) të dëshmosh se nuk adhurohet 

askush me të drejtë pos Allahut dhe se Muhamedi është i 

Dërguari i Tij; 2) ta falësh namazin; 3) ta japësh zekatin; 

4) ta bësh haxhin; dhe të agjërosh gjatë muajit të 

Ramazanit.40 

Njohja jonë për Zotin është si maja e një akullnaje 

Që ngritet nga një vello deti e cila mbulon gjërat që nuk shfaqen 

Shkrimet e shenjta na tregojnë për cilësitë e mahnitshme të Allahut 

Por fuqia e Tij madhështore rri fshehur në të panjohurën. 

Përhershmëria e Allahut mund ta njomë tërë qenien tënde 

E cilësitë e Tij ndoshta mund t’i shohësh duke soditur detin e panjohur 

Nga madhështia e Tij mund të kuptosh më shumë 

Mrekulli të tilla në Natën e Kadrit ndodhin. 

 

 

Bismilah, Elhamdulilah. 

 

O Allah, në këtë ditë të njëzetë e tetë të Ramazanit, 

lutem që fuqia Jote të vijë në formën e pushimit të ëmbël 

nga punëtorët e mullinjëve, të fabrikave dhe bizneseve të 

tjera; pastroje të menduarit për nxënësit dhe studentët e 

vuajtur; jepju energji dhe frymëzim mësuesëve, furnizoi 

mjekët, infiermierët dhe stafin mjekësor me shëndet të 

mirë, dhe të gjithë ata që janë të ekspozuar ndaj 

sëmundjeve të pacientëve; përsose përceptimin për 

psikiatrit, psikologët, këshilluesit; largoje nga prindrit 

stresin e perëgjegjësisë së kujdesjes për familje. 

 

Dhurojua paqen, mirësinë dhe mëshirën atyre që shkojnë 

në shtrat të rraskapitur dhe në depresion. Nëse Ti je i 

kënaqur, frymëzoje Umetin të gjejë kohë të relaksohet dhe 

të kënaqet me jetën dhe të shpërndajë gëzim tek të tjerët. 

 

I Lartësuar dhe i pa të meta je Ti o Allah! Amin. 

MADHËSHTIA                              Dita e 27-të 

 

Ne të frymëzuam ty (o Muhamed) me shpallje, ashtu siç 

frymëzuam me shpallje Nuhun dhe profetët pas tij; siç 

frymëzuam me shpallje edhe Ibrahimin, Ismailin, Is’hakun, 

Jakubin dhe bijtë e tij, Isain, Ejubin, Junusin, Harunin, 

Sulejmanin dhe Davudin, të cilit i dhamë Zeburin. 

Për disa të dërguar të kemi treguar më parë dhe për disa të 

tjerë nuk të kemi treguar ty. Sa i takon Musait, Allahu i ka folur 

atij drejtpërdrejt. 

(Këta janë) të dërguar që kanë sjellë lajme të mira e kanë 

paralajmëruar, në mënyrë që njerëzit të mos kenë ndonjë 

justifikim ndaj Allahut, pas ardhjes së të dërguarve. Se, Allahu, 

është i Plotfuqishëm dhe i Gjithëdijshëm. 

Mesihu nuk do ta përbuzte kurrë që të ishte rob i Allahut, 

as edhe engjëjt më të afërm. Ata që e shpërfillin dhe e 

nënçmojnë me arrogancë adhurimin ndaj Tij, Allahu do t’i sjellë 

të gjithë para Vetes. 

Sa për ata që besojnë dhe punojnë vepra të mira, Ai do t’ua 

plotësojë shpërblimin dhe do t’ua shtojë atë nga mirësitë e Tij. 

Por, ata që shpërfillin dhe mburren, do të dënohen me ndëshkim 

pikëllues. Ata nuk do të gjejnë për vete as mbrojtës dhe as 

ndihmës tjetër në vend të Allahut. 

O njerëz! Me të vërtetë, juve ju ka ardhur një provë bindëse 

(Muhamedi a.s.) nga Zoti juaj dhe ju është zbritur një Dritë e 

dukshme (Kurani). 

Kështu, ata që besojnë Allahun dhe mbështeten fort tek 

Ai, (ta dinë se) Ai do t’i fusë në mëshirën dhe mirësinë e Vet 

dhe do t’i udhëzojë drejt Vetes përmes rrugës së drejtë. 

 

Marrë nga sureja Nisa (Gratë) 4: 163-166, 172-175 

 

 

 

Saherë që Profeti41 i Allahut (paqja qoftë mbi të) e 

prishte agjërimin, ai thoshte: “O Allah, për ty kam 

agjëruar, dhe me furnizmin Tënd bej iftar.” 

A e ke ndjerë? A e ke parë? A të është shfaqur ty? 

Madhështia e Allahut që kërkon të njihet në gjithësi! 

Regëtima në qosh - a ishte fytyra e Isait? 

Aromën e Muhamedit a e ke ndjerë në hapësirën e kopshtit? 

Kur ata ëngjëj pëshpërisnin: “Allahu është më i Madhi” 

Mendova se pashë Ibrahimin edhe afër edhe prej së largu. 

Çfarë aventure! -kjo dritë e dëftuar 

Si mund të mendojë dikush që është gjë e gabuar? 

 

 

Bismilah, Elhamdulilah 

O Allah, në këtë ditë të njëzetë e shtatë të Ramazanit, 

prehem në mesazhet që Ti i ke dërguar dhe për të dërguarit 

që kanë sjellur fjalët e tua madhështore.  

Falënderimi të takon Ty për Teuratin dhe për tregimin e 

mahnitshëm të Musait (paqja dhe bekimet qofshin mbi të). 

Falënderimi të takon Ty për Inxhilin dhe për Isain 

(Jezusin) paqja dhe bekimet qofshin mbi të.  

Falënderimi të takon Ty për të gjithë Profetët e Tu (paqja 

qoftë mbi të gjithë ata).  

Falënderimi të takon Ty për vulosjen e mesazheve të tyre 

me përkryerjen e bukur me Profetin Muhamed (paqja dhe 

bekimet qofshin mbi të).   

Më ndihmo ta jetoj Fjalën Tënde dhe të përgaditem për 

Ditën e Llogarisë. 

Dhurojua paqen, mirësinë dhe mëshirën tënde atyre që 

kanë ngecur në hutim por që sinqerisht e kërkojnë të 

vërtetën dhe kuptimin. Nëse Ti je i kënaqur, frymëzoje 

Umetin të jetë shembulli më i mirë për besimet tjera në 

madhështinë e përqendrimit në vlerat e vazhdueshme që ke 

sjellë nga të gjithë profetët.  

I Lartësuar dhe i pa të meta je Ti o Allah! Amin. 

FRYMËZIMI                                  Dita e 28-të 

 

Me të vërtetë, Ibrahimi ka qenë prijës shembullor (me të 

gjitha virtytet e mira), i përulur para Allahut, me besim monoteist 

dhe nuk ka qenë nga idhujtarët, (por ka qenë) mirënjohës ndaj 

dhuntive të Tij. Ai e zgjodhi atë dhe e udhëzoi në rrugë të 

drejtë.  

Ne i kemi dhënë atij të mira në këtë botë, ndërsa në botën 

tjetër, sigurisht që ai do të jetë nga të mirët. 

Pastaj ty të shpallëm: “Paso me sinqeritet fenë e Ibrahimit, 

që nuk ka qenë prej idhujtarëve”.  

Thirr në rrugën e Zotit tënd me mençuri dhe këshillë të 

bukur dhe diskuto me ata në mënyrën më të mirë! Me të vërtetë, 

Zoti yt i di më së miri ata që janë shmangur nga rruga e Tij dhe i 

di më së miri ata që janë në rrugë të drejtë. 

Nëse ndëshkoni, ndëshkoni aq sa jeni ndëshkuar, por, nëse 

duroni, kjo është më e mira (rrugë) për të durueshmit.  

Prandaj duro! Durimi yt është vetëm me ndihmën e Allahut. 

Dhe mos u pikëllo për ta e mos u ngushto për shkak të dredhive 

të tyre!  

Vërtet, Allahu është me ata që e kanë frikë dhe që janë 

punëmirë.  

 

Marrë nga sureja Nahl (Bleta) 16: 120-123, 125-128 

I Dërguari42 i Allahut (paqja qoft mbi të) e bëri një 

dhomë gjatë muajit të Ramazanit (Ishte e bërë nga një 

qilim). Ai u fal aty disa netë, dhe disa nga shoqëruesit e 

tij u falën pas tij. Kur ai e zbuloi se ai ishte imituar, ai 

vazhdoi të falej. 

Në mëngjes, ai doli jashtë dhe tha: E kam parë çfarë 

keni bërë por duhet të faleni në shtëpitë tuaja. Namazi 

më i mirë i një njeriu është Namazi që bëhet në shtëpinë 

e tij, përveq namazit që falet në xhami. 

Ramazani është ekspeditë e nxjerrjes së arit 

A ke gjetur copëza të tij për t’i ruajtur për misionin e jetës? 

Rruga e Ibrahimit është frymëzimi dhe qëllimi ynë. 

Ari i tij është besimi i vërtetë dhe shoqëria me Zotin tonë. 

Të tjerët duhet t’i ftojmë në thesarin që kemi gjetur 

Me urtësi dhe këshillë të mirë duhet t’i largojmë 

forcat e liga dhe jetesën prishëse prej të cilës po rrezikojmë  

Shëndetin, pasurinë dhe mirëqenien e gjithë Njerëzimit 

Çfarë do të bësh? Çfarë do të thuash? Çfarë roli do të luash? 

Çfarë nëse është e qartë dhe dikush rrugën e ka humbur? 

A mallkimi i fesë së tjetrit është i mjaftueshëm, 

Kur e di mirë se ajo nuk është rruga e Islamit. 

Bëje thirrjen tënde në mënyra të mira dhe me respekt 

Ashtuqë të tjerët ta shohin të vërtetën në fjalët dhe sjelljet e tua. 

 

 

Bismilah, Elhamdulilah 

 

O Allah, në këtë ditë të njëzetë e tetë të Ramazanit të 

falënderoj për Ibrahimin (paqja qoftë mbi të). Lutem që 

pasardhësit e tij të bashkëkohen tek fjala e Jote e vetme, ta 

mbajnë atë lidhje të bashkuar, paqësore për ta dëshmuar 

paqen dhe harmoninë në botë. 

Ua dhuro paqen, mirësinë dhe mëshirën tënde çdo 

paqeruajtësi të sinqertë. Nëse Ti je i kënaqur, frymëzoje 

Umetin të krijojë mundësi për ndryshimin e konotacioneve 

negative rreth Islamit, duke i zëvendësuar ato me kuptime 

paqësore të tij. 

I Lartësuar dhe i pa të meta je Ti o Allah! Amin. 

FITORJA                                         Dita e 29-të 

 

O ju, që besoni! Ruani veten dhe familjet tuaja nga zjarri, 

lënda djegëse e të cilit janë njerëzit dhe gurët. Atë e mbikëqyrin 

engjëj të fuqishëm e të ashpër, të cilët kurrë nuk i kundërshtojnë 

urdhrat e Allahut, por i zbatojnë menjëherë ato. 

O ju, që nuk keni besuar! Mos u shfajësoni sot (në Ditën e 

Gjykimit), sepse, me të vërtetë, dënoheni vetëm për veprat që 

keni bërë. 

O ju, që keni besuar! Kthehuni tek Allahu me një pendim të 

sinqertë, që Zoti juaj t’jua shlyejë gabimet e t’ju shpjerë në 

kopshte, nëpër të cilat rrjedhin lumenj, Ditën, kur Allahu nuk do 

ta turpërojë Profetin dhe ata që besuan bashkë me atë. Drita e 

tyre do të shkëlqejë para tyre dhe në të djathtë të tyre. Ata do 

të thonë: “O Zoti ynë, përsose dritën tonë dhe falna ne! Vërtet 

Ti je i Fuqishëm për çdo gjë”. 

Pa dyshim, miqtë e Allahut nuk do të kenë arsye për t’u 

frikësuar dhe as për t’u dëshpëruar. 

(Të tillë janë) ata që besojnë dhe që (i) frikësohen (Allahut). 

Ata i pret lajmi i mirë në këtë jetë dhe në tjetrën. S’ka 

ndryshim në fjalët e Allahut; kjo është fitorja madhështore. 

 

Marrë nga sureja Tahrim (Ndalimi) 66: 6-8 dhe sureja 

Junus (Junusi) 10: 62-64 

 



100 
 

E kam dëgjuar të Dërguarin43 e Allahut (paqja qoftë 

mbi të) të thotë: Kur ta shihni hënën e re në muajin e 

Ramazanit, filloni agjërimin dhe kur ta shihni hënën e 

muajit Sheval, ndaloni agjërimin. Nëse qielli është i 

mbuluar me re dhe nuk mund ta shihni hënën, atëherë 

konsiderojeni muajin sikur me 30 ditë. 

Unë lind përsëri përmes Ramazanit 

Rinohem, freskohem, dhe i ripërkushtohem Islamit. 

Shikoj fëmiun brenda meje. Është i pastër, i falur 

Të gjitha falenderimet janë për Zotin e qiejve dhe të Tokës 

Të gjitha falenderimet janë për Allahun! 

 

 

Bismilah, Elhamdulilah 

 

O Allah, në këtë ditë të njëzetë e nëntë të Ramazanit. Me 

përulje të kërkoj mëshirën dhe shpëtimin në Ditën e 

Gjykimit.  

Ruaji veprat e mija të mira dhe mbuloi mëkatet e mija. 

Lutem që të hyj në Parajsë që përjetësisht ta shijoj 

shoqërinë me anëtarët e mirë të familjes time, miqësinë dhe 

të gjithë njerëzit e mirë që e kanë bekuar jetën time.  

Dhurojua paqen, mirësinë dhe mëshirën tënde të gjithë 

atyre që jetojnë me devotshmëri edhe pse anëtarët e tjerë 

të familjes janë jashtë Fesë së Vërtetë.  

Nëse Ti je i kënaqur, frymëzoje Umetin të krijojë klasa 

dhe grupe mbështetëse në të cilat Muslimanët e ri të mund 

të mësojnë strategji për të qenë shembuj të suksesshem mes 

anëtarëve të familjes dhe shokëve.  

 

I Lartësuar dhe i pa të meta je Ti o Allah! Amin. 

DASHURIA                                     Dita e 30-të 

 

Në të vërtetë, Allahu urdhëron drejtësinë, mirësinë dhe 

ndihmën për të afërmit, si dhe ndalon imoralitetin, veprat e 

shëmtuara dhe dhunën. Ai ju këshillon, në mënyrë që ju t’ia vini 

veshin. 

Zbatoni besëlidhjen e Allahut, kur ta merrni mbi vete dhe 

mos e thyeni betimin, pasi ta keni bërë atë, sepse Allahun e keni 

bërë dorëzënësin tuaj; vërtet, Allahu e di se çfarë bëni ju. 

Gjithçka që keni ju, është kalimtare, ndërsa ajo që 

ndodhet tek Allahu, është e përhershme. Vërtet, Ne do t’i 

shpërblejmë ata që kanë duruar sipas veprave më të mira që 

kanë bërë. 

Cilindo mashkull apo femër që kryen vepra të mira, duke 

qenë besimtar, Ne do ta bëjmë që të kalojë jetë të bukur dhe do 

ta shpërblejmë sipas veprave më të mira, që ka bërë.  

Kur dëshiron të lexosh Kuranin, kërko mbrojtjen e Allahut 

kundër djallit të mallkuar, sepse, në të vërtetë, djalli nuk ka 

kurrfarë pushteti mbi ata që besojnë dhe mbështeten tek Zoti i 

tyre. 

Pushteti i djallit është vetëm mbi ata, që i binden atij dhe 

adhurojnë zota të tjerë veç Allahut. 

 

Marrë nga el Nahl (Bleta) 16: 90-91, 96-100 

“Një njeri erdhi tek i Dërguari i Allahut (paqja qoftë 

mbi të) dhe e pyeti atë për Islamin.  

I Derguari i tha: Për faljen e të gjitha kohëve të 

namazit, gjatë ditës dhe natës, duhet të falësh pesë 

namaze. 

Burri pyeti: A ka më namaze të tjera që kërkohen t’i fali? 

I Dërguari tha: Jo por mund të falësh namaze vullnetare. 

I Dërguari vazhdoi: Duhet ta agjërosh Ramazanin. 

Burri pyeti: A duhet të agjëroj edhe ndonjë ditë tjetër? 

I Dërguari u përgjigj: Jo por mund të agjërosh 

vullnetarisht. 

I Dërguari vazhdoi t’i tregonte burrit rreth zekatit. 

A duhet të jap diçka tjeter, pyeti burri. 

Jo, tha i Dërguari i Allahut, por mund të japësh më 

shumë sadaka vullnetarisht. 

Burri tha: Për Allahun, nuk do të bëj më pak se kaq, as 

më shumë se kaq, dhe iku. 

I Dërguari i Allahut ju tha shokëve të tij: Nëse është duke 

e thënë të vërtetën, ai do të shpëtojë”44. 

Nga shpella e vetmimit dhe kanionet plot yje 

që e kanë përshkuar Ramazanin në një hënë gjysmake plot plagë 

Hëna në formë të enës na e kujton mëshirën shëruese te Allahut 

Kur Ai derdhi Jetë të Re në çdo vend të zbrazët. 

Ajo që është nga ti duhet të vyshket 

Sepse dhuntitë e Tij janë ato që do qëndrojnë 

Ndihma e Allahut për një jetë të pastër dhe të mirë 

Do të të shoqërojë. 

 

Bajramin e Fitrit e presim si kohë festimi 

Për mrekullitë e Allahut që na ka dhënë rikrijimin 

Na i pranoftë lutjet, namazat, veprat dhe agjërimin. 

Dhe i pranofshim dhuratat e tij për jetën që na kujtojnë amshimin. 

Veprat dhe meritat tona shlyhen me një lutje 

Por në fund shpëtimi vjen nga mëshira e Tij e bujshme! 

 

Bismilah, elhamdililah 

O Allah, në këtë ditë të tridhjetë të Ramazanit le të 

pastrohet vetja ime e vjetër plotësisht dhe le të rigjallërohet 

dhe gdhendet vetja ime e re nga goditjet e mëshirës tënde 

mahnitëse. Le të mbesë me mua shpirti i Ramazanit gjatë 

gjithë vitit derisa pres mundësitë që do të sjellë Ramazani 

tjetër.  

Lutem që të jetoj për të shijuar një përvojë tjetër 

Ramazani, por nëse vullneti Yt e do që jeta ime të 

përfundojë para asaj, lutem që ta marrësh shpirtin tim në 

pastërtinë në të cilën jam munduar ta mbaj. 



105 
 

Ua dhuro paqen, mirësinë dhe mëshirën të gjithë atyre 

besimtarëve që janë duke vajtuar për të vdekurit e njerëzvë 

te dashur.  

I Lartësuar dhe i pa të meta je Ti o Allah! Amin. 

GËZIMI                                              Bajrami 

 

Thuaj: “O robër besimtarë (të Allahut), frikësojuni Zotit 

tuaj! Ata që bëjnë mirë në këtë jetë, do të kenë të mira. Toka e 

Allahut është e gjerë. Vetëm ata që janë të durueshëm do të 

shpërblehen pa masë”. 

Le të gëzohen ata që shmangen nga adhurimi i idhujve e 

kthehen nga Allahu! Pra, jepu lajme të gëzueshme robërve të 

Mi, të cilët, pasi i dëgjojnë fjalët (që u thuhen), ndjekin atë që 

është më e mira prej tyre. Këta janë ata që Allahu i ka udhëzuar 

në rrugë të drejtë; këta janë mendarët.  

Ndërkaq, ata që i frikësohen Zotit, do të kenë dhoma të 

ngritura mbi njëra-tjetrën, pranë të cilave rrjedhin lumenj. Ky 

është premtimi i Allahut; Allahu nuk e shkel premtimin e Vet. 

A nuk e sheh se si Allahu e zbret ujin nga qielli dhe e bën 

atë të burojë nga toka? Nëpërmjet tij Ai nxjerr bimë të 

llojllojshme, ngjyrash të ndryshme, të cilat, më pas thahen e 

zverdhen dhe pastaj Ai i thërrmon. Me të vërtetë, në të gjitha 

këto ka këshilla për ata që janë të mençur. 

 

Marrë nga sureja Zumer (Turmat) 39: 10,17-18, 20-21 

Maliku i pa disa nga njerëzit e dijes, të cilët pas itikafit 

në xhami gjatë dhjetë ditëve të Ramazanit, nuk 

ktheheshin tek familjet e tyre derisa e kishin falur 

namazin e Fitrit me të tjerët. Maliku tha: Për herë të parë 

e kam dëgjuar këtë nga njerëzit e mëdhenjë, dhe që nga 

vdekja e tyre kjo është ajo që më pëlqen më së shumëti 

nga të gjitha ato që i kam dëgjuar rreth kësaj çështjeje. 

Ebu Hurejra tha se i Dërguari i Allahut (paqja qoftë 

mbi të) ndaloi agjërimin në dy ditë-në Bajramin e Fitrit 

dhe Bajramin e Kurbanit. 

O Bajram i këndshem!  

A je thjesht një festë? 

Nëse po atëherë është për të ardhur keq. 

Hape dritaren e Bajramit të Fitrit 

Dhe shikoje jetën si një aventurë të ndritshme. 

Le të rrjedhë brenda drita e artë e Bajramit 

Dëgjoje këngën e re të zogjve si këndojnë 

Vendoje petkun e ri të qetësisë 

Mbuloje kokën tënde me përulësi. 

Hapi krahët e Islamit të rigjallëruar 

Mos lejo ata krihë të këputen nga Shejtani i mallkuar. 

Mbaje besimin dhe kurrë mos u dëshpëro 

Me ty është Allahu, kudo! 

Bismilah, Elhamdulilah 

 

O Allah, në këtë ditë të Bajramit të Fitrit, të lus që ma 

përkujtosh shpesh sa e bekuar jam të kem dëgjuar dhe 

pranuar të vërtetën e realitetit Tënd, Praninë Tënde, dhe 

fjalët e Tua.  

Si mundem të të falenderoj plotësisht që më ke bekuar 

me dhuratën e njohurisë rreth Teje? Do të të falenderoj 

duke shpërndarë dhuratën tënde me këdo që e takoj.  

 

Më ndihmo të kujtohem që të kërkoj mundësi për ta 

dëshmuar këtë, dhe më ndihmo që me kënaqësi ta jap më 

të mirën nga vetja në çdo mundësi të tillë, pa marrë 

parasysh sa e çuditshme është situatë në të cilën jam. 

Dhurona paqen, mirësinë dhe mëshirën mua dhe familjes 

time dhe shtëpisë tonë derisa jetojmë në këtë planet pak 

më gjatë në mënyrë që të të shërbejmë Ty, Autorit të jetëve 

tona.  

Nëse Ti je i kënaqur, frymëzoje Umetin të gjejë mënyra 

paqësore për të zgjedhur konfliket mes Muslimanëve dhe 

Jo-Muslimanëve. 

 

I Lartësuar dhe i pa të meta je Ti o Allah! Amin. 

LAMTUMIRË 

 

Shpresoj sinqerisht, inshaAllah të jeni bekuar 

Përmes Ramazanit dhe fjalëve që synim kishin për tu përkujtuar 

Që në varg të poezisë ne i kemi zbukuruar. 

Në qoftë kështu, gjithë falenderimi i përket Allahut vërtetë 

Ndaj uroj për ju dhe familjen tuaj një Bajram të bekuar dhe të shenjtë. 

 

Eselamu alejkum me dredhëza, dhe tortë  

Dhe shllak ëmbëlsire të vërtetë  

-jo me gjëra të rrejshme që s’ju zihet besë! 

 

Linda I’Lham Barto 

